
0,1 swer an der sêle wile genesen
0,2 unde mit gote in sîneme rîche wesen
0,3 der sol got minnen
0,4 vore allen werltdingen
0,5 unde sol ime wesen undertân
0,6 sîneme gebote gehôrsam
0,7 den heiligen gelouben
0,8 sal er ane schouwen
0,9 dâ mite wurden wir gote geeichenet
0,10 zuo der Kristes schare gezeichenet
0,11 deme übeleme tiuvele verzalt
0,12 unde den sünden alsô manicvalt
0,13 vernemet waz man iu sage
0,14 den gelouben alle sunnentage
0,15 singent gewisse
0,16 di pfaffen zuo der messe
0,17 durch di gotes enste
0,18 hæte ich di künste
0,19 von dem selben gelouben wolte ich sprechen
0,20 bescheidenlîche rechen
0,21 mit diutischer zungen
0,22 ze lêre den tumben
0,23 wande manige reden dâr ane haftent
0,24 dâr si lützel umbe ahtent
0,25 iedoch wile ich der rede beginnen
0,26 der helfe wile ich gedingen
0,27 an den himelischen got
0,28 wande er selbe alsus gebôt
0,29 “aperi os tuum et implebo.”” daz sprichet “tuo ûf dînen munt
0,30 ich ervüll in dir ze stunt
0,31 daz dû maht sprechen
0,32 mîne wort rechen”
0,33 wande ich den trôst von dir hân
0,34 sô wile ich di rede understân
0,35 hêrre vater êwic
0,36 dû wis mir armen genædic
0,37 in dem namen dînes einborenen sunes
0,38 daz dû mir hêrre des gevromes

0,39 daz dû mir sendes dînen volleist
0,40 dînen heiligen geist
0,41 di berihte mîne sinne
0,42 in mînem herzen inne
0,43 mit sîner vile guoten list
0,44 wande er aller meistere bezzist ist
0,45 daz er mich ruoche lêren
0,46 daz ich di wort gekêre
0,47 alse daz iz ime gezeme
0,48 unde allen den di siu vernemen
0,49 sî anenæme
0,50 in deme herzen sô bequæme
0,51 daz si in werden wuocherhaft
0,52 von der heiligen gotes kraft
0,53 daz si die beginnen minnen
0,54 den êwigen lîp gewinnen
0,55 zuo gote solet ir hoffen
0,56 unde iemer haben offen
0,57 iuweres herzen ougen
0,58 di rede des gelouben
0,59 aldus beginnet
0,60 sô man in den buochen vindet
0,61 credo in unum deum patrem omnipotentem
0,62 factorem caeli et terrae
0,63 visibilium et invisibilium
0,64 nû ir daz latîn habet vernomen
0,65 nû vernemet ze diute dâ bî
0,66 waz di selbe rede sî
0,67 ich geloube an einen got
0,68 di mir ze lebene gebôt
0,69 vater allemehtic
0,70 gewaltic unde kreftic
0,71 di dâ hiez gewerden
0,72 den himel unde di erden
0,73 unde aller dinge gelîch
0,74 sihtic unde unsihtic
0,75 anderes ne ist got necheiner
0,76 sunder dirre einer
0,77 er hêrre er was ie
0,78 sîn ne zestuont nie
0,79 noch ouch niemer mêr ne tuot
0,80 er ist ein hêrre vile guot
0,81 nie ne wart hêrren niut soliches
0,82 er ne getete nie niut übeles
0,83 noch ouch niemer mêr ne tuot
0,84 michel ist sîn ôtmuot
0,85 er ist ein spiritus
0,86 incircumscriptus

0,87 er ist ein geist ungesihtlich
0,88 ime ne ist niut gelîch
0,89 er ist ineffabilis
0,90 multum mirabilis
0,91 er ist eine sunderlich
0,92 ein hêrre vile wunderlich
0,93 ein wâr lîp lebende
0,94 von ime selben wesente
0,95 sîner witzen der is vile
0,96 er mac allez daz er wile
0,97 sîne genâde di sint manicvalt
0,98 michel ist der sîn gewalt
0,99 vile michel ist di sîn gedult
0,100 er verdultet alsô manige schult
0,101 di der mennische getuot
0,102 von ime wirdet ouch behuot
0,103 nâch sînem willen allez daz dâr ist
0,104 vile michel ist di sîn list
0,105 der selbe got der ist michel unde grôz
0,106 wer mohte wesen sîn genôz
0,107 er ne hât nechein ende
0,108 daz dâr iergen wende
0,109 noch nechein umbevanc
0,110 weder kurz noch lanc
0,111 noch necheine termenunge
0,112 weder obene joch under
0,113 er ist hôher danne der himel
0,114 tiefer danne di helle hin nider
0,115 allez daz der himel hât bebreit
0,116 unde daz mere umbegeit
0,117 unde di sunne beschînet
0,118 unde di mæninne beglîmet
0,119 daz hât er allez übermezzen
0,120 mit sîner gewalt besezzen
0,121 allez umbevangen
0,122 mit sînes selbes handen
0,123 in sich beslozzen
0,124 daz ist im allez offen
0,125 der selbe got der ist iegewâ
0,126 beide verre unde nâh
0,127 in den himelen obene
0,128 ist er wole ze lobene
0,129 er ist ouch unde
0,130 in deme hellegrunde
0,131 dâ ist er engegenwürtic
0,132 ein hêrre vile vorhtic
0,133 allez daz iergen geschiet
0,134 vile wole er iz allez gesiet

0,135 mit gotelîchen sînen ougen
0,136 niet ne ist sô tougen
0,137 er ne wizze iz allez wole
0,138 ime ne ist niwet verholen
0,139 wie mohte danne sichein gedanc
0,140 wizzen sînen umbevanc
0,141 oder sichein zunge
0,142 iemer künden
0,143 ime gediuten
0,144 sîne lenge unde sîne wîte
0,145 mit sicheiner wîsheite
0,146 getrahten sîne goteheite
0,147 sîn hoehe unde sîn grunt
0,148 die ne ist niemanne kunt
0,149 sunder ime selbeme
0,150 nû gedenken wir leider selten
0,151 daz er uns hiez gewerden
0,152 unde geschuof uns von der erden
0,153 unde blies uns sînen geist in
0,154 unde gap uns witze unde sin
0,155 unde machete uns redebære
0,156 unde gap uns michel êre
0,157 daz wir iemer lebeten
0,158 unde sîne genâde habeten
0,159 anders alle die dinc
0,160 die in dirre werlte sint
0,161 di machete er uns undertæne
0,162 zuo unseme nutze wole bequæme
0,163 di sulen uns iemer dienen
0,164 daz tet er uns zuo liebe
0,165 des solten wir ime von rehte danken
0,166 unde ne solten niergen wanken
0,167 in unseme herzen tougen
0,168 von deme wâren gelouben
0,169 den wir in sîneme namen
0,170 in der toufe entvangen haben
0,171 dâ mite wir wurden geheilet
0,172 von den sünden gereinet
0,173 di geloubigen unde rehten
0,174 di dâ minneten unsen trehtîn
0,175 di ne werdent niet verschalten
0,176 si werdent wole behalten
0,177 in deme êwigen lîbe
0,178 dâ si iemer sulen belîben
0,179 Et in unum dominum
0,180 Jesum Christum
0,181 filium dei unigenitum
0,182 et ex patre natum

0,183 ande omnia saecula
0,184 deum de deo lumen de lumine
0,185 deum verum de deo vero
0,186 genitum non factum
0,187 consubstantialem patri
0,188 per quem omnia facta sunt
0,189 ich geloube an sînen einboren sun
0,190 Jesum Christum
0,191 an unsen lieben hêrren
0,192 der nâch gotes êren
0,193 von deme vatere ist geboren
0,194 zuo eineme lieben sune ime erkoren
0,195 vore anegenge êr allen zîten
0,196 nieman mac gediuten
0,197 mit necheiner wîsheite
0,198 di geburt der goteheite
0,199 wande daz himelische kint
0,200 daz ist des vater getelinc
0,201 er ist wole sîn genôz
0,202 alsô michel unde alsô grôz
0,203 in gotelîcheme rehte
0,204 nâch sîneme geslehte
0,205 sô ist er dem vater al gelîch
0,206 ebengewaltic unde ebenrîche
0,207 ebengewaltic unde ebenhêre
0,208 weder minner noch mêre
0,209 weder êr noch sider
0,210 weder hôher noch nider
0,211 er ist ime ebenmâze
0,212 in gotelîcher sâze
0,213 der vater ime des alles wole gan
0,214 wande er von ime quam
0,215 von deme wâren gote ein wârer got
0,216 di dâr alle dinc gebôt
0,217 geboren unde niet geschaffen
0,218 wen daz der vater begonde an ime machen
0,219 namelîche alle di dinc
0,220 di geschefnisse sint
0,221 alle di liste
0,222 di der vater wiste
0,223 di weiz di sun alle wole
0,224 er en hât ir in niet verholen
0,225 er hât si in alle gelêret
0,226 unde hât an in gekêret
0,227 allez sîn erbe
0,228 daz kan er wole biderben
0,229 des ne hât er ime niwet verzalt
0,230 er hât ime gegeben alle di gewalt

0,231 beide in deme himele unde an der erden
0,232 über allez daz got ie hiez gewerden
0,233 daz mere unde der hellegrunt
0,234 daz ist ime allez wole kunt
0,235 wande er ez mit sînen witzen
0,236 allez begonde setzen
0,237 als iz von anegenge begonde stên
0,238 in deme ûzersten margine
0,239 der sun ist dem vater gemuotsam
0,240 wande er ime ist gehôrsam
0,241 unde er alles des vater willen
0,242 gerne wile ervüllen
0,243 den sun allez daz diutet
0,244 daz der vater gebiutet
0,245 allez daz der sun ouch stellet
0,246 dem vater daz vile wole gevellet
0,247 wande di sun niet ne tuot
0,248 iz ne dunke den vater guot
0,249 al des sunes tæte
0,250 daz sint des vater ræte
0,251 allez daz er ouch tuot
0,252 daz ist reht unde guot
0,253 allez daz der vater hât
0,254 an dem sune iz allez stât
0,255 er ne hât ane in niwet sunder
0,256 wene daz er ist ein ander
0,257 in persona
0,258 divinitas una
0,259 des ne gebrichet ime alles niet
0,260 wande er ist daz gewâr lieht
0,261 von deme gewâren liehte
0,262 zuo gediute unde zuo gesihte
0,263 den engelen dâr in himele
0,264 den mennischen hier nidene
0,265 di dâr wolten
0,266 alse si von rehte solten
0,267 minnen unde êren
0,268 ire schepfære
0,269 den anderen algemeine
0,270 zuo einem rehten urteile
0,271 di wider gote rungen
0,272 unde der wârheite abe stuonden
0,273 sapientia edificavit sibi domum
0,274 daz ist der selbe gotes sun
0,275 unse hêrre der heilige Krist
0,276 sapientia patris
0,277 er heizet des vater wîsheit
0,278 wande [er] [hât] mit der goteheit

0,279 und alsô wîslich
0,280 aller dinge gelîch
0,281 bescheiden unde geordenet
0,282 daz der vater ime gebôt
0,283 daz der vater wolte
0,284 daz iz alsô wesen solte
0,285 himel unde erde
0,286 tal unde berge
0,287 unde anders alle di dinc
0,288 di dâ enbinnen sint
0,289 grôz unde kleine
0,290 allez gemeine
0,291 daz hât er allez gewegen
0,292 unde sîne mâze ime gegeben
0,293 allen sînen umbevanc
0,294 beide kurz unde lanc
0,295 sîne termenunge
0,296 beide obene unde under
0,297 beide vinster unde lieht
0,298 des ne vergaz er alles niht
0,299 beide lîht unde swâr
0,300 diu rede di ist alle wâr
0,301 beide wîz unde swarz
0,302 beide weich unde hart
0,303 allez vile garwe
0,304 in aller slahte varwe
0,305 mit der sîner gewalt
0,306 beide warm unde kalt
0,307 alle natûre
0,308 daz süeze joch daz sûre
0,309 beide trucken unde naz
0,310 allez ordenete er daz
0,311 beide den smac joch den stanc
0,312 vile michel was der sîn gedanc
0,313 daz er hât zuo brâht
0,314 allen dingen sîne kraft
0,315 vis divina
0,316 di was di materia
0,317 natura beatrix
0,318 in creatura creatrix
0,319 dannen abe allez daz quam
0,320 daz dâ wesen ie gewan
0,321 daz di wîsen hiezen hylê
0,322 daz ne ist ouch niwet mê
0,323 wen daz got von nihte
0,324 machete gesihte
0,325 die vier elementa
0,326 dannen abe di werlt begunde stân

0,327 ime selbem alsô werde
0,328 daz wazzer unde di erde
0,329 daz viur unde di lüfte
0,330 ze aller werlt dürfte
0,331 di begunde er alle sunderen
0,332 iegelich von dem anderen
0,333 zesamene di machen
0,334 in solichen sachen
0,335 gevuoclîchen sellen
0,336 diu mêr si missehellen
0,337 under zwischen sunderlich
0,338 got der is wunderlich
0,339 in allen sînen werken
0,340 daz mügen wir wole gemerken
0,341 dannen abe vile geredeten
0,342 wîlen vile gesageten
0,343 multorum eloquentia
0,344 Platonis sapientia
0,345 sapientia philosophorum
0,346 de fonte graecorum
0,347 di wîsen begunden trahten
0,348 sunderlingen ahten
0,349 si redeten vile verne
0,350 unde wolten vile gerne
0,351 ermerken âne veichen
0,352 di manicvalten zeichen
0,353 dicere verum
0,354 naturas rerum
0,355 rerum vestigia
0,356 cum philosophia
0,357 mit tiefen iren sinnen
0,358 begunden si vinden
0,359 daz si heizen pliadas
0,360 siben planetas
0,361 unde ander daz gestirne
0,362 niuwe unde virne
0,363 vile manicvalt gediute
0,364 künden dem liute
0,365 mit ire wîsheiten
0,366 begonden si ûz reiten
0,367 duodecim signa
0,368 mensibus digna
0,369 an aller slahte veichen
0,370 di zweliv zeichen
0,371 di daz jâr hine leitent
0,372 unde di mânôde ûz reitent
0,373 disputantes
0,374 opinantes

0,375 annorum tempora
0,376 dierum momenta
0,377 di zît unde di stunten
0,378 begunden si allez künden
0,379 di begunden ouch künden
0,380 von dem liehten sunnen
0,381 wie er loufe in sînem circulo
0,382 in zodiaco
0,383 di dwerehes umbe welzet
0,384 niergene halzet
0,385 niemer necheine wîle
0,386 wen daz er iemer beginnet îlen
0,387 in firmamento
0,388 in einem iewelicheme signo
0,389 wie lange di sunne dâr inne tage
0,390 daz begunden si allez sagen
0,391 di wîsen begunden sich ouch vermezzen
0,392 si kunden wole mezzen
0,393 in lützeler wîle
0,394 di manic tûsent mîle
0,395 von der erden zuo dem himele
0,396 dâ enzwischen di gebilede
0,397 di begunden si alle nennen
0,398 daz man mohte bekennen
0,399 ire domicilia
0,400 alse si ûf begunden gân
0,401 in caelo sursum
0,402 daz man wiste ire cursum
0,403 quorsum tendant
0,404 quit portendant
0,405 dem tumben liute
0,406 künden daz gediute
0,407 di indervalla
0,408 di sageten si alle
0,409 die wîsen daz niet ne vermiten
0,410 an den buochen si schriben
0,411 siben guote liste
0,412 ein iegelich di er wiste
0,413 di dâ sint principales
0,414 di heizent si liberales
0,415 unde di andere guote artes
0,416 di heizent si partes
0,417 di dâr zuo haftent
0,418 unde dâ mite pfahtent
0,419 di begonden si alle lêren
0,420 durch werltlich êre
0,421 ze nützigen dingen
0,422 den afterkomelingen

0,423 ich unde andere tumben
0,424 wie lützel wir der kunnen
0,425 waz solte ouch daz hier geredet
0,426 oder vile dannen abe gesaget
0,427 wande daz is di wîsheit
0,428 di dâ schiere zegeit
0,429 di dâ sân verdirbet
0,430 in dem mennischen sô er stirbet
0,431 di allerbezzesten liste
0,432 di quâmen von Kriste
0,433 daz ist di wîsheit
0,434 di dâ niemer ne zegeit
0,435 di niemer verdirbet
0,436 in dem mennischen sô er stirbet
0,437 di den mennischen dâr bringet
0,438 dâ er got bekennet
0,439 zuo der êwigen wünnen
0,440 nû ruoche uns got gunnen
0,441 daz wir mit unsen sinnen
0,442 müezen di gewinnen
0,443 der geloube hilfet uns dâr zuo
0,444 daz wir guote werke tuon
0,445 in principio erat verbum
0,446 daz ist der selbe gotes sun
0,447 unser hêrre der heilige Krist
0,448 verbum patris
0,449 der heizet des vater wort
0,450 daz hât allez daz gehôrt
0,451 daz got ie hiez gewerden
0,452 in himele joch in erden
0,453 ipse dixit et facta sunt
0,454 ipse mandavit et creata sunt
0,455 er sprach iz gewerde
0,456 dô gewart iz allez werde
0,457 statuit ea in saeculum
0,458 daz satzte der selbe gotes sun
0,459 als iz iemer sol sîn
0,460 in saeculum saeculi
0,461 praeceptum posuit
0,462 et non praeteribit
0,463 er ist der êwige got
0,464 er hât in gesetzet sîn gebot
0,465 er hât in gegeben sîne ê
0,466 di ne tar iz niwet übergên
0,467 iz ne müeze alsô getâner êwen pflegen
0,468 als er hêrre wolte geben
0,469 sint wart daz selbe wort
0,470 hier in erden gehôrt

0,471 in einem mennischen alsô vram
0,472 den iz an sich nam
0,473 sîn stimme wîten erschal
0,474 in dise werlt überal
0,475 der begunde deme liute
0,476 gotes willen diuten
0,477 wie der mennische müge verschulden
0,478 des êwigen gotes hulde
0,479 diu mêre die mennischen dem worte
0,480 alsô lützel hôrchen
0,481 unde sich alsô wênic kêren
0,482 an der wortes lêre
0,483 des werdent di unrehten noch verloren
0,484 unde müezen lîden gotes zorn
0,485 alse daz wort noch aber sprichet
0,486 unde gotes anden richet
0,487 “ite maledicti
0,488 poenis addicti”
0,489 nû varent ir vervluocheten
0,490 die mîn dâ niet ne ruochten
0,491 in daz êwige viur
0,492 daz ist bitter unde sûr
0,493 daz deme tiuvele ist gereitet
0,494 unde sîner boten beitet
0,495 iusti gaudebunt
0,496 ap auditione mala non timebunt
0,497 di guoten unde di rehten
0,498 di dâ minneten unsen trehtîn
0,499 di ne habent necheine ruoche
0,500 vore dem übelen vluoche
0,501 alse si di râche schouwent
0,502 wie harte si sich vröuwent
0,503 daz si danne werden getrôst
0,504 von allere angeste erlôst
0,505 Christus der ist genant
0,506 di kreftige gotes hant
0,507 wande alle gotes werc
0,508 di sint kreftic unde starc
0,509 di der sun alle worhte
0,510 âne des vater durfte
0,511 durch des vater êre
0,512 daz würde schînbære
0,513 der gotelîche gewalt
0,514 an den sachen alsô manicvalt
0,515 ein volcwîc wart gevohten
0,516 mit michelen tuhten
0,517 daz tete sente Michaêl
0,518 Krist selbe vile hêr

0,519 wider einen trachen
0,520 der begunde übele machen
0,521 den selben trachen er verwan
0,522 den sige er über ime nam
0,523 der wart ûz geworfen
0,524 von den himelen verstôzen
0,525 er viel nider zuo der erden
0,526 gote alsô werde
0,527 er ne komet niemer mêre
0,528 an di selben êre
0,529 dâ er wîlen ane was
0,530 er ist ein boese getwâs
0,531 zuo himele hine widere
0,532 er viel alsô nidere
0,533 tiefe in der helle grunt
0,534 di ungenâde ist ime kunt
0,535 dâ liget er gebunden
0,536 in den hellegrunde
0,537 mit einer ketenen umbe sînen hals
0,538 er vüeret lügene unde valsch
0,539 unde aller slahte bôsheit
0,540 di güete di ist ime leit
0,541 ein rinc ist ime in sîne nasen geleget
0,542 der in alsô vaste habet
0,543 daz ist di gotelîche kraft
0,544 daz der tiuvel niet ne mac
0,545 uns sô vile gewerren
0,546 sô er tete gerne
0,547 noch allen sînen willen
0,548 niwet ervollen
0,549 noch vürder vollenbringen
0,550 wen als ime got wile verhengen
0,551 daz den tiuvel dâ gebant
0,552 daz ist die selbe gotes hant
0,553 unser hêrre der heilige Krist
0,554 der beide got unde mennische ist
0,555 des gibet ime urkünde
0,556 di vaterlîche stimme
0,557 nonne manus mea
0,558 fecit haec omnia
0,559 der vater hât ime selbe des bekant
0,560 er sprach diz tete allez mîne hant
0,561 qui peperit nos homines
0,562 et peperit nostram salutem
0,563 descendit de caelis
0,564 des sulen wir gelouben vile gewis
0,565 daz quam von sînen gensten
0,566 daz er durch unsich mennischen

0,567 von dem himele her nider steic
0,568 unsen sünden er entweich
0,569 unde wart mennische
0,570 durch unser aller enste
0,571 ze trôste unde ze heile
0,572 der werlt algemeine
0,573 dô daz himelische kint
0,574 von dem vater ûz gienc
0,575 von dem himele zuo der erden
0,576 unde mennische wolte werden
0,577 unde wonete hier nidene
0,578 sîn ne gedarbeten nie di himele
0,579 er was dort unde hier dô
0,580 daz mohte er hêrre wole getuon
0,581 wande er sol walten
0,582 hêrre allenthalben
0,583 wande dem is mügelich
0,584 aller dinge gelîch
0,585 die tiuvele sîn hier niet ne wisten
0,586 di engele sîn dort niet ne misseten
0,587 er ist der engele lieht
0,588 si mohten sîn entberen niht
0,589 der mennischen heile
0,590 aller gemeine
0,591 di mit ire gensten
0,592 got in den selben mennischen
0,593 geloubent unde ane betent
0,594 mit dem herzen inniclîche gewetent
0,595 et incarnatus est de spiritu sancto
0,596 daz sulen wir vernemen alsô
0,597 von dem heiligen geiste wart er entvangen
0,598 daz des tiuveles wangen
0,599 wurden zelochen
0,600 vile garwe durchbrochen
0,601 cum armilla
0,602 in maxilla
0,603 Leviathan
0,604 daz ist der boese satân
0,605 daz es alle di genuzzen
0,606 dannen ûz gesluffen
0,607 di mit iren gelouben
0,608 an Krist wolten goumen
0,609 zuo deme selbeme hole
0,610 wolte got ûz geholen
0,611 mit guoteme rehte
0,612 allez mennischlich geslehte
0,613 ûz des tiuveles bûche
0,614 daz er begunde slûchen

0,615 durch michel sîn archeit
0,616 daz tete got durch sîne erbarmicheit
0,617 wande der tiuvel in einen slangen louc
0,618 wente er den mennischen betrouc
0,619 daz er durch des tiuveles rât
0,620 gevremete di meintât
0,621 dâr umbe er gotes hulde verlôs
0,622 des himeles machete er unsich erbelôs
0,623 ein angel der wart geleget
0,624 als uns di schrift hât gesaget
0,625 mit gotelîcher liste
0,626 daz es der tiuvel niet ne wiste
0,627 daz der alte slange
0,628 dâ mite würde gevangen
0,629 der angel wart gequerderet
0,630 dô der êwige got
0,631 von dem himele her nider quam
0,632 einen mennischen er an sich nam
0,633 beide bein unde vleisch
0,634 daz man heizet sêle unde geist
0,635 dâ wart di goteheit
0,636 bekleidet mit der mennischheit
0,637 wande der heilige Krist
0,638 beide got unde mennische ist
0,639 mit gotelîcher liste
0,640 daz es der tiuvel niet ne wiste
0,641 daz di list di list vertrüge
0,642 alse gotes reht bezüge
0,643 daz wart umbe daz getân
0,644 alse jener Leviathan
0,645 der michele walvisch
0,646 daz der tiuvel dâ ist
0,647 sô girelîche erslünde
0,648 den mennischen âne sünde
0,649 daz der êwige tôt
0,650 dâ mite würde geworget
0,651 alse mit deme âse tuot der visch
0,652 dâ der angel inne ist
0,653 wande der tiuvel begunde brehten
0,654 mit grôzem unrehte
0,655 über unsen hêrren den heiligen Krist
0,656 der beide got unde mennische ist
0,657 daz er got in den mennischen ane greif
0,658 di dâr nie ne besleif
0,659 mit necheiner slahte sünden
0,660 er ne mohte in niet verschünden
0,661 wen daz er durch sîne archeit
0,662 den juden riet er daz leit

0,663 daz sie Christum viengen
0,664 unde in an daz kriuze hiengen
0,665 âne alle sîne schulde
0,666 dâr ane begunde er dulten
0,667 den grimmigen tôt
0,668 dâ verwaltigete got
0,669 mit sîner gotelîchen kraft
0,670 des tiuveles überbraht
0,671 unde wart der tiuvel dâ gevalt
0,672 von sîner boesen gewalt
0,673 di er an den mennischen habete
0,674 dô er sünticlîchen lebete
0,675 unde wart Christô gegeben
0,676 wande er sînes selbes leben
0,677 durch den mennischen verlôs
0,678 dâ der vater umbe verkôs
0,679 alle unse schulde
0,680 unde gap uns sîne hulde
0,681 durch des sunes enste
0,682 di genâde was des gespenste
0,683 den gereineten in dem bluote
0,684 sînes sunes güete
0,685 di di toufe tougent
0,686 unde an den gotes sun geloubent
0,687 qui crediderit et baptizatus fuerit
0,688 salvus erit
0,689 natus ex Maria virgine
0,690 di heiligen prophête
0,691 di hæten vore erkündet
0,692 daz Christus hât ervollet
0,693 von einer vrouwen wart er geboren
0,694 di hæte er selbe im erkoren
0,695 an der erden ze einer muoter
0,696 heilic unde guote
0,697 di was komen mit rehte
0,698 von edelem geslehte
0,699 des israhêlischen liutes
0,700 des küninges Davîdes
0,701 des wîsen Salomonis
0,702 des erweleten Aaronis
0,703 des getriuwen Abrahames
0,704 ich sage iuch daz dâ wâr ist
0,705 daz nie ne wart in tugenden
0,706 under allen werltküningen
0,707 nechein hêrre alsô rîche
0,708 der sich müge gelîchen
0,709 unseme hêrren dem heiligen Krist
0,710 der von ir geboren ist

0,711 di vrouwe generosa
0,712 schoene als ein rosa
0,713 di gebar daz schoene lilium
0,714 daz dâ heizet lilium convallium
0,715 salutem fidelium
0,716 verum dei filium
0,717 den gewâren gotes sun
0,718 Jesum Christum
0,719 den gebar si maget reine
0,720 di êre di hât siu eine
0,721 vore allen anderen vrouwen
0,722 des sulen wir unsich vröuwen
0,723 âne ire lîbes sêre
0,724 daz ne geschah ouch êr nie mêre
0,725 noch ouch niemer mêr ne tuot
0,726 necheiner vrouwen alsô guot
0,727 necheiner slahte wîbe
0,728 mit ganzeme lîbe
0,729 unbewollen irere magetheit
0,730 daz gemachete sîn goteheit
0,731 di dâr alle dinc gebôt
0,732 di naturam hât geordenet
0,733 er muoste ouch vile wole handelen
0,734 di naturam wandelen
0,735 swie sô er gebiutet
0,736 in sînen willen diutet
0,737 der stam der heizet Jesse
0,738 de cuius radice
0,739 virga floruit
0,740 germen protulit
0,741 dannen ûz wuohs ein ruote
0,742 heilic unde guote
0,743 daz ist di veltbluome
0,744 der kristenheit ze ruome
0,745 den di selbe ruote getruoc
0,746 jô ne wart nie niut samen guot
0,747 sô si beide ensamet sint
0,748 di selbe muoter unde ire kint
0,749 die vrouwe heizet Maria
0,750 daz quît maris stella
0,751 daz sprichet meres sterre
0,752 an ir ne ist nechein werre
0,753 wande si hât gewunnen
0,754 den vile liehten sunnen
0,755 dem di vinsternisse ist entrunnen
0,756 von ir ist ûf gerunnen
0,757 der sunne des rehten
0,758 Christus ist unser trehtîn

0,759 an dise werlt er von ir quam
0,760 er erliuhtet wîp unde man
0,761 di dâ an sînen namen
0,762 ire gelouben willent haben
0,763 den hât er gegeben di gewalt
0,764 daz si mügen werden zuo gesalt
0,765 den gewâren gotes kinden
0,766 di dâ in himele sint
0,767 er hât uns vile wole getrôst
0,768 den vluoch hât er zelôst
0,769 der uns wîlen was getân
0,770 durch unsen vater Adâm
0,771 den vluoch hât er geendet
0,772 den tiuvel hât er geschendet
0,773 den tôt hât er ersterbet
0,774 der uns hâte verderbet
0,775 vile guot was sîn ellen
0,776 er hât in di helle
0,777 ein biz gebizzen
0,778 den dâ ûz geslizzen
0,779 ze guoteme heile
0,780 alleme deme teile
0,781 daz er dannen erlôste
0,782 sînes rîches getrôste
0,783 den hât er gegeben sînen segen
0,784 dâr mite den êwigen leben
0,785 sua pietate
0,786 plenus gratia et veritate
0,787 daz quam von sîner milticheite
0,788 er ist vol der wârheite
0,789 et homo factus est
0,790 crucifixus etiam pro nostra salute
0,791 sup . Pilato
0,792 daz diutet alsô
0,793 ich geloube daz er gekriuziget wart
0,794 gemarteret unde erstarp
0,795 under Pilates gezîten
0,796 ze genâden allen den liuten
0,797 unde daz sîn heiliger lîchame
0,798 wart nider geleget in deme grabe
0,799 er bedâhte wole unsen schaden
0,800 den wir an dem holze genomen haben
0,801 an einem holze wurden wir alle verloren
0,802 Adâm machete uns den zorn
0,803 der brâhte aleine
0,804 di werlt al ze leide
0,805 mit sîner ungehôrsamicheit
0,806 machete er uns allen daz leit

0,807 den vile michelen schaden
0,808 den wir beide zuo dem lîbe unde zuo der sêle haben
0,809 wande er tete daz dâ ne touc
0,810 von einem apfele er gesouc
0,811 durh des tiuveles geschaf
0,812 daz vile bittere saf
0,813 den vile sûren smac
0,814 dâ daz vergift ane lac
0,815 daz uns allen tete den tôt
0,816 des hatte in got gewarnet
0,817 durch
0,676 sînes
0,817 selbes güete
0,818 des ne wolte er niwet hüeten
0,819 unse vater Adâm
0,820 daz mohte er wole haben getân
0,821 ob er sô wolte
0,822 als er von rehte solte
0,823 getrûwen unde hôrchen
0,824 den gewâren gotes worten
0,825 die er mit ime redete
0,826 bescheidenlîche er ime sagete
0,827 sweliches tages er sich vergæze
0,828 ob er daz obez æze
0,829 dâ würde ime dâ ze stete kunt
0,830 daz er zuo der selben stunt
0,831 dâ mite daz erwürbe
0,832 daz er des tôdes stürbe
0,833 dô tet er leider übele
0,834 des tiuveles lügene
0,835 begunde er baz getrûwen
0,836 daz begunde in sider riuwen
0,837 leider alze spâte
0,838 ze keineme sîneme râte
0,839 alsô wart Adâm
0,840 gote ungehôrsam
0,841 von des tiuveles râte
0,842 zebrochen der –
0,843 er tete sacrilegium
0,844 unde daz guote privilegium
0,845 di heiligen wineschaf
0,846 di enzwischen gote unde den mennischen was
0,847 di zevuorte er unde zestôrte
0,848 wande er got niet ne hôrte
0,849 dâ mite wurden wir alle verloren
0,850 got erbarwete Adâme sînen zorn
0,851 Krist aber aleine
0,852 der begunde unsich alle heilen

0,853 durch di sîne güete
0,854 mit sînes selbes bluote
0,855 sô versuonte er di vîantschaft
0,856 di enzwischen den mennischen unde gote was
0,857 daz bezeichenet daz küssen
0,858 daz under zwischen
0,859 zuo der messe tuont di liute
0,860 daz ist daz gediute
0,861 Krist tet uns êren genuoc
0,862 mit sînem tôde er ersluoc
0,863 den unsen tôt garwe
0,864 an dem holze vagere
0,865 dâ er den tiuvel mite verwan
0,866 dô er den sige über in genam
0,867 dô vuor er zuo der helle
0,868 unde lôste di alle
0,869 di dâ komen wâren
0,870 vore vile manigen jâren
0,871 di guoten patriarchas
0,872 di heiligen prophetas
0,873 unde andere sîne holden
0,874 di an in gelouben wolten
0,875 di ime gedienet habeten
0,876 di wîle di si lebeten
0,877 di begunde er alle wîsen
0,878 zuo dem vrônem paradîse
0,879 daz machete er dô offen
0,880 daz was uns êr vore beslozzen
0,881 nû hât er den wec gereitet
0,882 di hinnen dar leitet
0,883 hominem dignum
0,884 at vitae lignum
0,885 deme wege sulen wir volgen
0,886 daz ist Krist selbe
0,887 daz viurige swert
0,888 hât er umbe gekêret
0,889 daz uns den wec werte
0,890 biz unsich Krist generte
0,891 der heilige engel Cherubin
0,892 der læzet uns dâr in
0,893 unde offenet uns di porten
0,894 wollen wir Christô hôrchen
0,895 dâ gibet uns di gotes sun
0,896 manna absconditum
0,897 daz ist daz lebentige brôt
0,898 daz hât ersterbet unsen tôt
0,899 daz übertriffet alle süeze
0,900 daz ich des smecken müeze

0,901 des bite ich dich hêrre heiliger Krist
0,902 wande dû selbe daz brôt bist
0,903 swer des brôtes geizzet
0,904 alles hungeres er vergizzet
0,905 den ne gewirret niemer mêr
0,906 weder hunger noch sêr
0,907 der wirdet zuo der selben stunt
0,908 vile vrô unde wole gesunt
0,909 des beginnet er sich menden
0,910 iemer âne ende
0,911 daz selbe himelische kint
0,912 manige genædiclîche dinc
0,913 di hât er uns bescheinet
0,914 unse valle wole geheilet
0,915 daz er unsich hiez toufen
0,916 in sînen namen besoufen
0,917 in den wazzerlîchen ünden
0,918 ze abelâze unsen sünden
0,919 daz tet er uns ze liebe
0,920 er hiez uns schrîben brieve
0,921 von sîner goteheite
0,922 di lêrent uns di wîsheit
0,923 alle di mâze
0,924 waz wir sulen tuon unde lâzen
0,925 die wîle wir an dirre werlte hier sulen wesen
0,926 dâ mite wir zuo der sêle megen genesen
0,927 Krist ne hât unser niet vergezzen
0,928 er hêrre er gît uns ezzen
0,929 alle tage trinken
0,930 daz reine geschenke
0,931 sîn selbes vleisch unde bluot
0,932 daz ist uns zuo der sêle vile guot
0,933 mit alsô getâner lîpnare
0,934 wolte er hêrre unsich bewaren
0,935 unse sêle generen
0,936 dem leiden tiuvel beweren
0,937 wande der tiuvel veret umbe
0,938 alse ein lewe wilde
0,939 in der werlte ruowente
0,940 den mennischen suochente
0,941 wâ er den vinde
0,942 den er mege verslinden
0,943 er stellet uns di stricke
0,944 leider vile dicke
0,945 di sîne boesen netze
0,946 beginnet er uns setzen
0,947 daz er unsich mite gevâhe
0,948 des beginnet er harte gâhen

0,949 daz er uns bevelle
0,950 hin zuo der helle
0,951 dâ er selbe wesen hât
0,952 daz unser ne werde nechein rât
0,953 noch uns en geschê nechein guot
0,954 als ime selbem ne tuot
0,955 dem sulen wir vaste widerstên
0,956 fortes in fide
0,957 wollen wir den gelouben vaste haben
0,958 sô ne mac uns der tiuvel niet geschaden
0,959 di selben guote spîse
0,960 ze geistlîcher wîse
0,961 di geheiliget got von himele
0,962 in siunlîchen gebilede
0,963 von brôte joch von wîne
0,964 in der selben wîle
0,965 daz verwandelet got tougen
0,966 daz ne mügen wir niet beschouwen
0,967 mit vleischlîchen ougen
0,968 sunder mit dem gelouben
0,969 in sîn vleisch unde in sîn bluot
0,970 di gotes kraft daz tuot
0,971 ze genâden unsich bereite
0,972 nâch Kristes wârheite
0,973 der uns daz gelobete
0,974 êr er den tôt gedolete
0,975 dâ er mit sînen jungeren saz
0,976 unde allerlezzeste mit in az
0,977 dô er des âbendes mit in merte
0,978 vile wole er si gewerte
0,979 allez daz er in gehiez
0,980 vile wâr er hêrre iz allez liez
0,981 dâ er mit in saz an den banke
0,982 dâ begunde er den vater danken
0,983 dô huop er ûf sîne ougen
0,984 ze himele begunde er schouwen
0,985 gote begunde er danken
0,986 dâ nam er mit den handen
0,987 daz brôt daz vore ime lac
0,988 vile wole er iz gesegenete unde brach
0,989 sînen jungeren er iz gap
0,990 alsus er zuoze in sprach
0,991 ir hêrren algemeine
0,992 diz brôt solet ir under iuch teilen
0,993 wande iz ist mînes selbes lîchame
0,994 des sulet ir guoten gelouben haben
0,995 daz wirdet schiere gegeben
0,996 des wile ich mich verpflegen

0,997 zuo der marterunge
0,998 in abelâz iuwer sünde
0,999 dâ âzen si alle daz brôt
0,1000 als ire hêrre in gebôt
0,1001 binnen der selben wîle
0,1002 den kopf nam er mit den wîne
0,1003 unde segenete dâr inne
0,1004 eine vile guote minne
0,1005 unde gap in daz geschenke
0,1006 unde hiez si alle dannen ûz trinken
0,1007 er sprach iz wære in getrunken vile guot
0,1008 wande iz wære sînes selbes bluot
0,1009 dô trunken si algemeine
0,1010 daz trinken alsô reine
0,1011 unser hêrre Krist redete
0,1012 sînen jungeren er sagete
0,1013 dise merunge
0,1014 vüre iuwer sünde
0,1015 di ich mit iu habe getân
0,1016 di sulet ir nâch mir begân
0,1017 vile dicke trinken
0,1018 mîn mite gedenken
0,1019 daz sulet ir tuon gewisse
0,1020 in mîn gehugenisse
0,1021 alse dicke sô î iz tuot
0,1022 iz is iu zuo der sêle vile guot
0,1023 alsô bringet man gote
0,1024 nâch Kristes gebote
0,1025 in der kristenheit allertagelîche
0,1026 daz offer alsamelich
0,1027 beide wîn unde brôt
0,1028 alse Krist dâ gebôt
0,1029 daz sal man tuon dicke
0,1030 daz wazzer daz ist daz dritte
0,1031 daz menget man dâr zuo
0,1032 daz sol man von rehte tuon
0,1033 des ne sol man niht entberen
0,1034 wande Christo wart mit deme spere
0,1035 gestochen in sîne sîte
0,1036 eine wunde wîte
0,1037 dô iz begunde giezen
0,1038 di sîten nider vliezen
0,1039 bluot unde wazzer
0,1040 daz wuosch der werelte laster
0,1041 sam iz noch alle tage tuot
0,1042 beide daz wazzer unde daz bluot
0,1043 diz trinken unde diz ezzen
0,1044 daz man niet ne vergezze

0,1045 di michelen arbeit
0,1046 die got durch mankünne leit
0,1047 hier in der erden
0,1048 daz iz vertîliget niet ne werde
0,1049 daz sal iteniuwen
0,1050 mit geistlîcheme gebûwe
0,1051 alle tage di kristenheit
0,1052 die wîle daz di werlt steit
0,1053 zuo lobe unde zuo êren
0,1054 unseme loesære
0,1055 zuo lêre unsen kinden
0,1056 den afterkomelingen
0,1057 mit guoter anedæhte
0,1058 daz kumet uns zuo rehte
0,1059 gefundet in den vesten grunt
0,1060 Krist er ist der vullemunt
0,1061 des ne sal uns niet verdriezen
0,1062 des mügen wir wole geniezen
0,1063 an deme êwigen lîbe
0,1064 dâ wir iemer solen belîben
0,1065 diz machet got gewesse
0,1066 in der heiligen messe
0,1067 di die priester singet
0,1068 zuo gote uns mite dinget
0,1069 über dem altære
0,1070 daz bezeichenet ze wâre
0,1071 daz heilige kriuze vrône
0,1072 dâ Krist schône
0,1073 den grimmigen tôt ane nam
0,1074 dô er den tiuvel mite verwan
0,1075 di kelich bezeichenet daz grap
0,1076 dâ Krist inne lac
0,1077 den di priester under handen habet
0,1078 gewislîche er dâ begrebet
0,1079 gotes vleisch unde bluot
0,1080 allez daz di priester dâ tuot
0,1081 iz ist gewisse
0,1082 ein gehugnisse
0,1083 an ein wâr urkünde
0,1084 der gotes marterunge
0,1085 die priester hât gebilede
0,1086 Kristes von himele
0,1087 als er gegerwet dâ steit
0,1088 unde vore deme altære begeit
0,1089 den gotelîchen rât
0,1090 vüre unse missetât
0,1091 den der êwige got
0,1092 Krist selbe gebôt

Referenzkorpus Mittelhochdeutsch v2.0 (https://linguistics.rub.de/rem) 23

https://linguistics.rub.de/rem


M103: Der arme Hartmann: Rede vom Glauben Normalisierter Lesetext

0,1093 mit ûz gebreiten handen
0,1094 den altær übervangen
0,1095 alse Krist an deme kriuze stuont
0,1096 di rede ist uns wole kunt
0,1097 der tiuvel uns vile gerne senket
0,1098 der priester ouch dâ gedenket
0,1099 der übelen unde der guoten
0,1100 der lebenden unde der tôten
0,1101 mit vile inniclîchen gebete
0,1102 alse Krist selbe tete
0,1103 dô er an deme kriuze stuont
0,1104 di rede ist uns wole kunt
0,1105 dô sprach iz alsus
0,1106 unser hêrre Jesus
0,1107 “pater ignosce illis quia nesciunt
0,1108 quit faciunt”
0,1109 daz sprichet hêrre vater dû salt vergeben
0,1110 den di mir den lîp nement
0,1111 vergip in ire schulde
0,1112 unde lâz si haben dîne hulde
0,1113 unde lâz si wider dich werden versüenet
0,1114 wande si ne wizzent waz si tuont
0,1115 alsô brenget di priester
0,1116 vater unde meister
0,1117 daz opfer alsô reine
0,1118 vüre di werlt algemeine
0,1119 daz Krist selbe brâhte
0,1120 unde der noete gedâhte
0,1121 an dem kriuze vrônen
0,1122 wie mohten wir ime des gelônen
0,1123 gotes lîchame unde sîn bluot
0,1124 daz ist uns zuo sêle vile guot
0,1125 von diu ist gewisse
0,1126 di heilige messe
0,1127 uns süntigen alsô guot gehôrt
0,1128 wande di heiligen gotes wort
0,1129 di machent uns gote gemeine
0,1130 von unsen sünden reine
0,1131 di gewâre gotes zuoversiht
0,1132 di beswîchet uns niet
0,1133 der geloube uns niet betriuget
0,1134 ob daz herze niet ne liuget
0,1135 ob daz herze zuo gehillet
0,1136 deme gotes worte daz dâ schillet
0,1137 der zwîvel uns aber senket
0,1138 als daz herze missedenket
0,1139 daz iz zwîvelet alsô tougen
0,1140 an deme wâren gelouben

0,1141 swaz sô handelet der muot
0,1142 iz sî übel oder guot
0,1143 in deme herzen stille
0,1144 got weiz wole den willen
0,1145 daz herze ne zwîvelet nie sô tougen
0,1146 iz ne sehen gotes ougen
0,1147 alle herzen sint ime offen
0,1148 nechein gedanc ne ist ime vore beslozzen
0,1149 swer in dem herzen tougen
0,1150 zwîvelet an dem gelouben
0,1151 der tuot vile übele
0,1152 der zîhet got lügenen
0,1153 daz er velschet gotes gifte
0,1154 in sô getâner geschihte
0,1155 gotes genâden der is vile
0,1156 er mac allez daz er wile
0,1157 Krist der is di wârheit
0,1158 di lügene diu ist ime leit
0,1159 an sînem munde
0,1160 ne wart nie vunten
0,1161 necheiner slahte lügene
0,1162 er leistet sîn gelübede
0,1163 den geloubigen albereite
0,1164 nâch sîner wârheite
0,1165 di geistlîchen dinc
0,1166 di durch mennischen dâr ane sint
0,1167 di heizent sacramenta
0,1168 di sulen von rehte bestân
0,1169 âne zwîvel unbescholten
0,1170 ob wir selben wolten
0,1171 der genâden geniezen
0,1172 di uns Krist hât geheizen
0,1173 wande der gotelîche rât
0,1174 di durch mennischen dâr ane stât
0,1175 der ne wart nie gedâht
0,1176 von mennischen vüre brâht
0,1177 von mennischlîcher wîsheit
0,1178 in diser werlte gebreit
0,1179 got selbe den rât gedâhte
0,1180 von dem himele er in brâhte
0,1181 her nider zuo der erden
0,1182 zuo michelen werde
0,1183 allen sînen holden
0,1184 di ime dienen wolten
0,1185 alsô hât uns Krist gegeben
0,1186 dâ mite den êwigen leben
0,1187 sîn selbes vleisch unde bluot
0,1188 dâ wirdet der geloubige mennische mite behuot

0,1189 die ez trinket unde izzet
0,1190 der güete niet ne vergizzet
0,1191 mit gotes vorhten
0,1192 mit geistlîchen zühten
0,1193 mit inniclîchen riuwen
0,1194 mit bruoderlîchen triuwen
0,1195 wande der heilige Krist
0,1196 der wile haben sîne mitewist
0,1197 in des mennischen herzen
0,1198 dâ er weiz den smerzen
0,1199 der wâren riuwen
0,1200 dâ beginnet er bûwen
0,1201 statelîchen inne
0,1202 mit des heiligen geistes minne
0,1203 der mennische der ist gote liep
0,1204 ouch ne læzet er in niet
0,1205 zuo dem jungesten verderben
0,1206 dâ in dem himele sol er werden
0,1207 der heiligen engele genôz
0,1208 sîn lôn wirdet dâ vile grôz
0,1209 swelich mennische zuo der messe gerne gêt
0,1210 unde bedâhtlîche dâr stêt
0,1211 mit guoter anedæhte
0,1212 iz komet ime ze rehte
0,1213 mit rehtem gelouben
0,1214 got der nimet sîn goume
0,1215 vile wole er in gewert
0,1216 swaz er rehtes an ime gert
0,1217 unde mit vile inniclîchem gebete
0,1218 allez daz er ie getete
0,1219 wider gotes hulden
0,1220 von manigen sînen schulden
0,1221 des wirdet ime vile dâ vergeben
0,1222 wile er kristenlîche leben
0,1223 unde wile er sîn gemüete
0,1224 kêren an die güete
0,1225 swer ze messen sîn offer gibet
0,1226 alse di kristenheit pfliget
0,1227 ze lobe unde ze êren
0,1228 sînem scheffære
0,1229 sîner sêle ze wegede
0,1230 swelicher leie hebede
0,1231 des sî lützel oder vile
0,1232 alse der mennische selbe wile
0,1233 unde ime sîn willküre
0,1234 in sîneme herzen setzet vüre
0,1235 iz sî grôz oder kleine
0,1236 daz sol wesen reine

0,1237 mit rehte gewunnen
0,1238 des sol er gote gunnen
0,1239 daz opfer daz ist bequæme
0,1240 gote anenæme
0,1241 iz sî silber oder golt
0,1242 got machet er ime holt
0,1243 iz sî daz brôt oder daz ei
0,1244 er gibet gote ein oblei
0,1245 sînen zins er gote bringet
0,1246 ze dieneste er sich ime bekennet
0,1247 ze eigeneme knehte
0,1248 daz er von rehte
0,1249 sule ime ze liebe
0,1250 eigenlîche dienen
0,1251 daz er got dâ mite ermane
0,1252 daz er sîn genâde habe
0,1253 daz er ruoche in bewaren
0,1254 swâ sô er hine vare
0,1255 sîn lîp unde sîne sêle
0,1256 unde sîne werltlîchen êre
0,1257 vore sünden unde vore schanden
0,1258 vore allen vîanden
0,1259 daz er ze allen stunten
0,1260 in den rehten werde vunten
0,1261 unde niemer ne werde verdamnet
0,1262 in den êwigen tôt
0,1263 resurrexit tertia die secundum scripturas
0,1264 wande got mit ime was
0,1265 dâr nâch an dem dritten tage
0,1266 stuont er ûf von dem grabe
0,1267 lebentic von den tôten
0,1268 unde erbarwete sich den guoten
0,1269 den sînen lieben holden
0,1270 di an in gelouben wolten
0,1271 beide hêrren unde vrouwen
0,1272 liez er sich beschouwen
0,1273 daz er mit in redete
0,1274 bescheidenlîche er in sagete
0,1275 daz iz ime wole was ergangen
0,1276 daz er von dem tôde was ûf erstanten
0,1277 diz wâren minniclîche dinc
0,1278 mit sînen jungeren er gienc
0,1279 beide stuont unde saz
0,1280 under stunten er ouch vore in az
0,1281 daz si heizent bîebrôt
0,1282 âne hungeres nôt
0,1283 er liez sich ouch berüeren
0,1284 ze unsem gevüere

0,1285 daz tet er umbe daz
0,1286 daz si getrûweten deste baz
0,1287 daz er ez selbe wære er lebete
0,1288 unde wærlîche habete
0,1289 beide bein unde vleisch
0,1290 daz er ne wære nechein lügengeist
0,1291 des wânten si gewisse
0,1292 daz er wære ein getusternisse
0,1293 daz den mennischen dicke triuget
0,1294 wan der tiuvel sô vile geliuget
0,1295 wie er den mennischen von gote geverre
0,1296 des gewâren gelouben geirre
0,1297 vile dicke er zuoze in quam
0,1298 beide wîp unde man
0,1299 di lêrte er algelîche
0,1300 von dem gotes rîche
0,1301 als er dâr vore getân habete
0,1302 dô er an disem lebene lebete
0,1303 vile er mit in redete
0,1304 gewærlîche er in sagete
0,1305 allez daz er hæte erliten
0,1306 daz dâr wîlen was geschriben
0,1307 von sîner gedult
0,1308 daz hæte er allez ervollet
0,1309 daz di prophêten
0,1310 von ime gesaget hæten
0,1311 unde daz komen solte
0,1312 als iz got wolte
0,1313 des begunde er si alles innen
0,1314 dô begunden si sich versinnen
0,1315 der rehten wârheite
0,1316 dô geloubeten si bereite
0,1317 unde wâren si vile vrô
0,1318 viso domino
0,1319 wir lesen in den schriften
0,1320 der vier êwangelisten
0,1321 di di wârheit hânt geschriben
0,1322 unde di lügene vermiten
0,1323 daz in den selben stunten
0,1324 mit Christô ûf erstuonden
0,1325 vile maniger heiligen lîchamen
0,1326 di giengen ûz iren graben
0,1327 di dâ tôt wâren
0,1328 vore vile manigen jâren
0,1329 des ne ist zwîvel nechein
0,1330 di quâmen ze Jerusalêm
0,1331 unde begunden sich erbarwen
0,1332 dâ vile manigen [armen]

0,1333 mit den si dâ redeten
0,1334 wærlîche si ime sageten
0,1335 wie ez was ergangen
0,1336 daz si wâren ûf erstanten
0,1337 wîlen erstorben
0,1338 lebentic dô worden
0,1339 den si sich dâ nanten
0,1340 ire namen si wole erkanten
0,1341 diz liez got gewerden
0,1342 hier nider an der erden
0,1343 durch sîn selbes êre
0,1344 er wolte mite bewæren
0,1345 daz nieman ne sol zwîvelen
0,1346 an dem êwigen lîbe
0,1347 daz di tôten sulen ûf erstên
0,1348 in einer geistlîchen ê
0,1349 daz daz vleisch von der erden
0,1350 lebentic sol werden
0,1351 von der gotelîchen kraft
0,1352 dâ er alle dinc mite getuon mac
0,1353 swenne daz got gebiutet
0,1354 vile wole er daz gediutet
0,1355 sô wirdet der mennische lebentinc
0,1356 daz sint wunderlîche dinc
0,1357 danne erstêt er ûf von der erden
0,1358 daz muoz alsô werden
0,1359 sô komet mennischlich geist
0,1360 unde erquicket sîn eigen vleisch
0,1361 sô wætet geiste gelîch
0,1362 sîn eigen vleisch ane sich
0,1363 sô wirdet vleische gelîch
0,1364 sînem eigenen geiste gelîch
0,1365 diu zwei beide
0,1366 di werdent ein gemeine
0,1367 in eineme lîbe
0,1368 di müezent ensamet lîden
0,1369 iz sî übel oder guot
0,1370 alse der mennische hier getuot
0,1371 di ne mac liep noch leide
0,1372 niemer mêr gescheiden
0,1373 noch necheiner slahte wîze
0,1374 niemer mêr zeslîzen
0,1375 di ne sterbent niemer mêre
0,1376 si müezen ensament kêren
0,1377 swâ sô [got] gebiutet
0,1378 unde in ire werc gediuten
0,1379 Krist sîne holden
0,1380 di ime dienen wolten

0,1381 vile wole er di trôste
0,1382 wande er wole wiste
0,1383 den michelen smerzen
0,1384 den si in ire herzen
0,1385 hæten algemeine
0,1386 durch di grôzen leide
0,1387 daz si wânten in verloren
0,1388 wande si hatten in erkoren
0,1389 ze meistere unde ze hêren
0,1390 si hæten in alsô gerne
0,1391 grôze lange wîle
0,1392 in disen broeden lîbe
0,1393 den hêrren ouch dô geschach
0,1394 vile dicke grôz ungemach
0,1395 daz in di juden tâten
0,1396 dô si Krist ersterbet hâten
0,1397 ze dinge si sie vemeten
0,1398 di genôzschaft im versageten
0,1399 si sprâchen si wæren unreine
0,1400 nieman ne solte mit in gemeinen
0,1401 wande si di werlt verkêrten
0,1402 daz si di lügene lêrten
0,1403 dâr ane solte sich nieman kêren
0,1404 si wæren lügenæren
0,1405 unde wæren ouch goukelæren
0,1406 daz konde si wole gelêren
0,1407 Krist ire meister
0,1408 mit dem unreinen geiste
0,1409 wæren si al besezzen
0,1410 got hæte ir vergezzen
0,1411 diz begunden si allez dulten
0,1412 durch di gotes hulde
0,1413 ze gote si sich trôsten
0,1414 wande si wole wisten
0,1415 daz di juden tâten daz
0,1416 durch nît unde durch haz
0,1417 dô si Krist bekêrte
0,1418 daz er si nie ne gelêrte
0,1419 weder valsch noch lügene
0,1420 noch necheine dinc übele
0,1421 daz er âne veichen
0,1422 tete diu manige zeichen
0,1423 dâ mite er di werlt getrôste
0,1424 di süntigen erlôste
0,1425 von manicvalten noeten
0,1426 mit grôzen sînen güeten
0,1427 die rede sol iu wesen kunt
0,1428 sint daz Krist ûf erstuont

0,1429 sô ne wart er schînbære
0,1430 diser werlte niwet mêre
0,1431 sunder sînen holden
0,1432 di ime dienen wolten
0,1433 daz wolte er den liuten
0,1434 dâ mite bediuten
0,1435 daz di unrehten
0,1436 Krist unsen trehtîn
0,1437 niemer sulen beschouwen
0,1438 mit ire selbes ougen
0,1439 in sîner klâricheite
0,1440 der êwigen goteheite
0,1441 si sehent in iedoch gemeine
0,1442 zuo deme urteile
0,1443 als er komet von himele
0,1444 in dem selben bilede
0,1445 als in di juden verzalten
0,1446 unde an dem kriuze qualten
0,1447 Et ascendit in caelum sedet at dexteram patris
0,1448 des sulen wir alle sîn gewis
0,1449 daz er ûf vuor zuo den himelen
0,1450 zuo den heiligen gesedelen
0,1451 dâr sitzet er ebene
0,1452 iemer ze lebene
0,1453 zuo des vater zesewen
0,1454 in dem êwigen wesene
0,1455 in dem oberesten trône
0,1456 di keiserlîche krône
0,1457 di ist ime ûf gesetzet
0,1458 der vater hât in ergetzet
0,1459 aller der arbeit
0,1460 di er ie an der erden erleit
0,1461 divinitatis sceptrum
0,1462 regale imperium
0,1463 daz keiserlich geserwe
0,1464 daz hât er al begarwe
0,1465 in sînes vater êre
0,1466 daz sîn hantgebære
0,1467 beginnet ime wanden
0,1468 in sînen handen
0,1469 beide spere unde swert
0,1470 des ist der hêrre wole wert
0,1471 wande er mit tuhten
0,1472 den sige hât gevohten
0,1473 über sîne vîande
0,1474 er mac ouch wole geanden
0,1475 allez sîn gemüete
0,1476 er mac ouch wole behüeten

0,1477 alle sîne holden
0,1478 di ime dienen wolten
0,1479 allen sînen willen
0,1480 den mac er wole ervollen
0,1481 gelobet sîs dû hêrre heilic Krist
0,1482 daz dîn kraft alsô grôz ist
0,1483 dû hâst in dîner gewelte
0,1484 den tiuvel in di helle
0,1485 in den himel unde in der erden
0,1486 allez daz got ie hiez gewerden
0,1487 daz ist allez in dîner gewalt
0,1488 di vische alsô manicvalt
0,1489 in dem wazzere unde in dem mere
0,1490 daz maht dû allez wole generen
0,1491 iemer tagelîche
0,1492 dû bist alsô rîche
0,1493 von diu sal mit rehte
0,1494 wie mac dâr wider gebrehten
0,1495 dich rüemen unde loben
0,1496 hêrre Krist hier enboben
0,1497 al dîn creatura
0,1498 alse si ire natura
0,1499 von dînen genâden lêret
0,1500 diz lop an dich hêrre kêret
0,1501 dich lobent hêrre schône
0,1502 di engele vrône
0,1503 di heiligen algelîche
0,1504 dâ in himelrîche
0,1505 throni et dominationes
0,1506 caelorum virtutes
0,1507 cherubîn et seraphin
0,1508 di lobet dich alle under in
0,1509 principatus et potestates
0,1510 daz saget uns Johannes
0,1511 daz si an dîne genâde dingent
0,1512 diz lop si dir singent
0,1513 sanctus sanctus sanctus deus dominus Sabaotch
0,1514 hêrre Krist wâre got
0,1515 pleni sunt caeli et terra
0,1516 gratia tua
0,1517 di engele dâ in himele
0,1518 di mennischen hier nidene
0,1519 di sint vol dîner genâden
0,1520 di in von dir quâmen
0,1521 hosanna in excelsis
0,1522 lop dir dû dâ in den himel bis
0,1523 benedictus qui venit in nomine domini
0,1524 gesegenet sal dû hêrre sîn

0,1525 di dâ in dise werlt bist komen
0,1526 dû würde uns allen ze vromen
0,1527 in dînes vater namen dû quæme
0,1528 di sünden uns abe næme
0,1529 daz mohtes dû wole geleisten
0,1530 in dem heiligen geiste
0,1531 dû bist wole sîn genôz
0,1532 alsô michel unde alsô grôz
0,1533 in gotelîcheme rehte
0,1534 nâch dînem geslehte
0,1535 von dîner guotlichheite
0,1536 der êwigen goteheite
0,1537 des sal dir geben urkünde
0,1538 al mennischlich künne
0,1539 dîne kristenen wollent des niht verzîhen
0,1540 si ne wollen dir vesticlîche jehen
0,1541 daz dû wærlîche bis
0,1542 in gloria dei patris
0,1543 et iterum venturus est cum . gloria . iudicare . vivos . et mortuos .
0,1544 diu rede diutet uns alsus
0,1545 dannen sol er aber komen
0,1546 daz hân wir wærlîchen vernomen
0,1547 in micheler êre
0,1548 reht rihtære
0,1549 der übelen unde der guoten
0,1550 der blinden unde der tôten
0,1551 in di luft obene
0,1552 des ist er wole ze lobene
0,1553 mit allen sînen heiligen
0,1554 ze genâden den sæligen
0,1555 di ime ze liebe
0,1556 gerne wolten dienen
0,1557 sô wile er lônen danne
0,1558 wîben unde mannen
0,1559 al nâch ire werken
0,1560 er wile rihten starke
0,1561 nieman ne mac dâ widerbrehten
0,1562 der sînen mânkrefte
0,1563 rex gloriosus
0,1564 unser hêrre Jesus
0,1565 keiser aller küninge
0,1566 hêrre aller tugende
0,1567 der michele heilære
0,1568 der komet offenbære
0,1569 zuo dem urteile
0,1570 der werlt algemeine
0,1571 dâr solen in ane schouwen
0,1572 alle mennischlîche ougen

0,1573 di in dâ verzalten
0,1574 unde an dem kriuze qualten
0,1575 di sulent in ouch dâ gesên
0,1576 unde müezen der wârheite jehen
0,1577 dâr ne mügen si niht gelougen
0,1578 er gibet aller werlte ein zeichen
0,1579 in den selben stunten
0,1580 sô wîset er sîne wunden
0,1581 di er an deme kriuze leit
0,1582 daz wirdet in allen vile leit
0,1583 ire untriuwe
0,1584 beginnet si danne riuwen
0,1585 ze necheineme ire râte
0,1586 si riuwent sich danne ze spâte
0,1587 diu werlt algemeine
0,1588 beginnet sich selben weinen
0,1589 von den grôzen sorgen
0,1590 di sint in nû verborgen
0,1591 di si alle danne habent
0,1592 vile sêre si riuwent unde klagent
0,1593a [unsem] [hêrren] [gote]
0,1593b daz si sînem gebote
0,1594 ne wollent niut volgen
0,1595 des schînet in Krist verbolgen
0,1596 dâr wirdet offenbâre schîn
0,1597 wie di guoten danne sîn
0,1598 dâ werden gescheiden
0,1599 di lieben von den leiden
0,1600 di guoten zuo der zesewen
0,1601 daz sint di genesenen
0,1602 di dâr zuo der winster sint gestellet
0,1603 di varent in di helle
0,1604 dâ müezen si inne
0,1605 quelen unde brinnen
0,1606 iemer âne ende
0,1607 si ne mügen dâ niht ûz gewenden
0,1608 di guoten unde di rehten
0,1609 di dâ minneten unsen trehtîn
0,1610 unde got vorhten
0,1611 unde guote dinc worhten
0,1612 di ire sünde hier riezent
0,1613 wie wole si des geniezent
0,1614 der beginnet sich got erbarmen
0,1615 von sîn selbes genâden
0,1616 di werdent vile wole getrôst
0,1617 von allen angesten erlôst
0,1618 den gît er sîn rîche
0,1619 den engelen gelîche

0,1620 iemer âne ende
0,1621 des beginnent si sich menden
0,1622 cuius regni non erit finis
0,1623 ich sage iuch daz dâr wâr ist
0,1624 sîn rîche alsô ebene stêt
0,1625 daz iz niemer ne zegêt
0,1626 nû ne wollen wir niuwet langer
0,1627 an dirre rede hangen
0,1628 wande wir hier vore haben geredet
0,1629 vile bescheidenlîche gesaget
0,1630 alse wir von den wîsen hân vernomen
0,1631 wie iz danne allez sal komen
0,1632 zuo deme grôzem urteile
0,1633 der werelt algemeine
0,1634 daz ne haben wir niwet vermiten
0,1635 iz ist allez geschriben
0,1636 ze gehoerenne unde ze gesihte
0,1637 in diutischer schrifte
0,1638 swer daz buoch wille lesen
0,1639 der mac iz allez dâ vernemen
0,1640 sô wir ez mit unsen sinnen
0,1641 allerbezzeste mohten vinden
0,1642 et in spiritum sanctum
0,1643 dominum et verum .
0,1644 qui . est pater filiusque .
0,1645 et qui cum patre et filio
0,1646 simul adoratur
0,1647 et conglorificatur
0,1648 qui loquitur per prophetas
0,1649 der selbe geist der mit in was
0,1650 der berihte mîne sinne
0,1651 in sîner minne
0,1652 daz ich di rede vinde
0,1653 in mînem herzen inne
0,1654 di ich müeze kêren
0,1655 in sîn selbes êre
0,1656 alse daz ime gezeme
0,1657 di genâde ruoche er uns geben
0,1658 ich geloube in den heiligen geist
0,1659 der gelîphaftiget allermeiste
0,1660 geheiliget unde gereinet
0,1661 swâ sô er mite gemeinet
0,1662 wande sîn gemeine
0,1663 diu ist alsô reine
0,1664 vile guot ist sîn mitewist
0,1665 heilic ist di sîn list
0,1666 swâ er ruochet bûwen
0,1667 geloubic unde getriuwe

0,1668 machet er den mennischen
0,1669 mit sînen gespensten
0,1670 er liuhtet ime inne
0,1671 sîne vünv sinne
0,1672 daz er di kêret
0,1673 als in di schrift lêret
0,1674 ze aller slahte güeten
0,1675 er rætet ôtmüete
0,1676 dâr ane stæte
0,1677 daz ist sîn geræte
0,1678 wande er rætet alle di dinc
0,1679 di dâ guot unde rehte sint
0,1680 diz ist des heiligen geistes rât
0,1681 swer sô den mit ime hât
0,1682 unsen hêrren got er vürhtet
0,1683 guote werc er wirket
0,1684 daz übele er vermîdet
0,1685 vile lützel er genîdet
0,1686 guoter dinge er pfliget
0,1687 sîn almuose er gerne gibet
0,1688 durch got den armen
0,1689 der beginnet er sich erbarmen
0,1690 daz er des niet ne læzet
0,1691 di hungerigen er æzet
0,1692 di durstigen er trenket
0,1693 sîner sêle dâ mite gedenket
0,1694 mit der sîner hant
0,1695 den nacketen gît er sîn gewant
0,1696 di ellenden geste
0,1697 læzet er gerne resten
0,1698 in sîneme hûse
0,1699 di ne wîset er niwet dâr ûz
0,1700 under sînem dache
0,1701 dâ wirdet er in ze gemache
0,1702 bî dem viure an sîner vletze
0,1703 dâ beginnet er si setzen
0,1704 unde gît in sîne spîse
0,1705 der siechen beginnet er wîsen
0,1706 vile wole er di beruochet
0,1707 di gevangenen er suochet
0,1708 swâ man si noetet sêre
0,1709 in dem karkære
0,1710 den tuot er helfe unde trôst
0,1711 daz si werden erlôst
0,1712 diz meisteret allez allermeiste
0,1713 der vile heilige geist
0,1714 der ist ze êreste unde ze lezzeste
0,1715 aller meistere bezzist

0,1716 der meisteret alle di dinc
0,1717 di dâ guot unde reht sint
0,1718 diz ist des heiligen geistes rât
0,1719 swer sô den mit ime hât
0,1720 necheines übeles er ne schuldet
0,1721 wie dicke er doch verdultet
0,1722 manige widermüete
0,1723 durch di sîne güete
0,1724 wande daz ist geboten
0,1725 von dem himelischen gote
0,1726 daz wir sulen minnen
0,1727 unse widerwinnen
0,1728 wir sulen in vergeben
0,1729 durch den êwigen leben
0,1730 durch di gotes hulde
0,1731 di grôzen schulde
0,1732 wir sulen si æzen unde trenken
0,1733 der sêle dâ mite gedenken
0,1734 wir sulen vüre si beten
0,1735 alse Krist selbe tete
0,1736 alse si uns übele mit gevarn
0,1737 sô sulen wir daz vile wole bewarn
0,1738 daz wir si iergen letzen
0,1739 mit übele widersetzen
0,1740 wir sulen ir vile schônen
0,1741 mit dem guote sulen wir des übelen lônen
0,1742 swer sô daz durch got tuot
0,1743 dem is iz zuo der sêle vile guot
0,1744 dem werdent sîne sünde vergeben
0,1745 unde gewinnet den êwigen leben
0,1746 diz meistert allez allermeiste
0,1747 der vile heilige geist
0,1748 der ist ze êreste [unde] [ze] [lezzeste]
0,1749 [aller] [meistere] [bezzist]
0,1750 [der] [meisteret] [alle] [di] [ding]
0,1751 [di] [dâ] [guot] [unde] [reht] [sint]
0,1752 diz ist des heiligen geistes rât
0,1753 swer sô den mit ime hât
0,1754 der beginnet vile dicke trahten
0,1755 sunderlîchen ahten
0,1756 di manicvalten missetât
0,1757 di er gevremet hât
0,1758 wider gotes hulden
0,1759 von manigen sînen schulden
0,1760 di beginnent ime smerzen
0,1761 vile sêre in sîneme herzen
0,1762 hier umbe ist ime leide
0,1763 er beginnet vile dicke weinen

0,1764 swæslîche tougen
0,1765 mit beiden sînen ougen
0,1766 vile guot ist sîn wille
0,1767 er sprichet alsô stille
0,1768 ô wole dû got hêre
0,1769 der werelte schepfære
0,1770 ich bin di süntigeste man
0,1771 der ie an dise werlt quam
0,1772 ich hân dîne hulde
0,1773 von mînen geschulden
0,1774 unsæliclîchen verloren
0,1775 ich hân erarnet dînen zorn
0,1776 ich hân getân vile ze übele
0,1777 mit diube unde mit lügene
0,1778 mit manicvalter bôsheit
0,1779 daz ist mir inniclîche leit
0,1780 ich vremete mit mîner hant
0,1781 beide roup unde brant
0,1782 manslaht unde meineit
0,1783 ich ouch niet ne vermeit
0,1784 di unreinen vuore
0,1785 mit überhuore
0,1786 mit huorgeluste
0,1787 in mîner bruste
0,1788 ich sunte ze unmâze
0,1789 mit überâze
0,1790 mit übertranke
0,1791 boese sint mîne gedanke
0,1792 vile dicke ich sô getobete
0,1793 daz ich bî gote gelobete
0,1794 daz ich des wâr niet ne liez
0,1795 daz ich bî gote dâ gehiez
0,1796 ich begunde dicke neisen
0,1797 witewen unde weisen
0,1798 unde andere arme liute
0,1799 ich was ie ungediute
0,1800 daz ich di verdrückete
0,1801 ire habe in abe zückete
0,1802 mit mîner gewalt
0,1803 mîne sünde di sint manicvalt
0,1804 di müniche unde di pfaffen
0,1805 di machete ich ouch ze affen
0,1806 ich roubete di goteshûs
0,1807 unde nam dicke dâr ûz
0,1808 swaz ich dâr innen
0,1809 mohte gewinnen
0,1810 ouwê mir armen manne
0,1811 ich bin dicke komen ze banne

0,1812 von rehter geschulde
0,1813 den ban begunde ich dulten
0,1814 dâr ne wart ich nie ûz verlâzen
0,1815 von der kristenheit bin ich verwâzen
0,1816 wande ich ne wolte
0,1817 als ich von rehte solte
0,1818 niut wesen undertân
0,1819 mînem êwarten gehôrsam
0,1820 waz ob ich nû alsus erstirbe
0,1821 welich rât sol mîn danne werden
0,1822 sô hân ich di sêle verloren
0,1823 waz solte ich arme danne geboren
0,1824 lieber mir wære
0,1825 daz weist dû got hêrre
0,1826 daz ich nie geboren würde
0,1827 danne ich alsus erstürbe
0,1828 genædic hêrre heilic Krist
0,1829 nû gip mir armen di vrist
0,1830 daz ich leben müeze
0,1831 biz daz ich gebüeze
0,1832 alle mîne schulde
0,1833 daz ich dîne hulde
0,1834 müeze verdienen
0,1835 hêrre mîn der liebe
0,1836 daz wile ich vile gerne tuon
0,1837 dîn genâde helfe mir dâr zuo
0,1838 manigem süntigen manne
0,1839 hâs dû genâde getân
0,1840 beide man unde wîp
0,1841 den gæbe dû den êwigen lîp
0,1842 durch dînes selbes êre
0,1843 sam tæte dû dem schæchære
0,1844 der neben dich an dem kriuze stuont
0,1845 di rede ist uns wole kunt
0,1846 dô dich di juden viengen
0,1847 unde an daz kriuze hiengen
0,1848 âne alle dîne schulde
0,1849 di martere begundes dû dulten
0,1850 andere di zwêne
0,1851 di kriuzigete man beide
0,1852 dû wære der dritte
0,1853 si hiengen dich dâ mitten
0,1854 zwischen den schæchæren
0,1855 daz tâten si dir ze êren
0,1856 wande dû soltes wesen got
0,1857 daz was allez ire spot
0,1858 dô sprach der eine
0,1859 der begunde iz übele meinen

0,1860 mit sînem schimpfe
0,1861 boese was sîn gelimpfe
0,1862 er sprach ob dû bist gotes sun
0,1863 sô tuo daz schînbære kunt
0,1864 unde erloese dich unde ouch uns
0,1865 dâ sprach er dir ze überunst
0,1866 dô der ander schâchman
0,1867 dise boesen rede vernam
0,1868 dô begunde er den selben
0,1869 harte sêre schelten
0,1870 er sprach ei dû vile boese wiht
0,1871 daz dû niet ne gedenkest
0,1872 daz dû bist verdamnet
0,1873 in dirre selben nôt
0,1874 daz dû ne vürehtes niut got
0,1875 unde hâst es dînen spot
0,1876 daz wir von rehter schulde
0,1877 di veme dulten
0,1878 unde daz di juden durch ire nît
0,1879 ime haben benomen sînen lîp
0,1880 der schâchman sprach dô
0,1881 Christô alsus zuo
0,1882 hêrre erhüge dich mîn
0,1883 durch di michelen genâde dîn
0,1884 swenne dû in dîn rîche komes
0,1885 daz dû mir zuo der sêle vromes
0,1886 des bat er dich inniclîche
0,1887 daz vernæme dû minniclîche
0,1888 vile wole dû in gehieze
0,1889 wâr dû daz lieze
0,1890 dû spræche er solte wole genesen
0,1891 unde solte mit dir wesen
0,1892 in dem selben tage
0,1893 des solte er sich vile wole gehaben
0,1894 zuo dem vrônen paradîse
0,1895 dar woltes dû in wîsen
0,1896 von dînen genâden daz quam
0,1897 dem selben schâchmanne
0,1898 daz er dir wole getrûwete
0,1899 unde wærlîche sich riuwete
0,1900 sîner missetæte
0,1901 di er gevromet hæte
0,1902 hêrre er dich nante
0,1903 wærlîche er dich bekante
0,1904 daz dû gewaltic wærest
0,1905 hêrren allerhêrest
0,1906 in dem êwigen lîbe
0,1907 dâr man iemer sol belîben

0,1908 daz sîn geloube alsô guot was
0,1909 daz er zuo der sêle genas
0,1910 der selben genâden lâz ouch mir geniezen
0,1911 hêrre daz ich berieze
0,1912 alle mîne schulde
0,1913 unde ich verdiene dîne hulde
0,1914 alse der mennische beginnet wanken
0,1915 in sô getânen gedanken
0,1916 daz er sich sînes unrehtes danet
0,1917 unde got vile inniclîchen manet
0,1918 daz er in der güete
0,1919 ruoche in behüeten
0,1920 diz meistert allez allermeiste
0,1921 [der] [vile] [heilige] [geist]
0,1922 [der] [ist] [ze] [êreste] [unde] [ze] [lezzeste]
0,1923 [aller] [meistere] [bezzist]
0,1924 [der] [meisteret] [alle] [di] [ding]
0,1925 [di] [dâ] [guot] [unde] [reht] [sint]
0,1926 ein hêrre hiez Theophilus
0,1927 di rede saget uns alsus
0,1928 zuo dem tiuvele er quam
0,1929 mit handen wart er sîn man
0,1930 daz er ime gæbe rîchtuom
0,1931 grôzen werltlîchen ruom
0,1932 durch des tiuveles rât
0,1933 gevremete er di meintât
0,1934 daz er widersagete gote
0,1935 nâch des tiuveles gebote
0,1936 des gap er deme tiuvele ein briev geschriben
0,1937 daz wære bezzer vermiten
0,1938 zuo eineme urkünde
0,1939 der unreinen sünde
0,1940 daz der tiuvel sîner sêle
0,1941 deste gewisser wære
0,1942 lop dir hêrre heilige Krist
0,1943 daz dû alsô genædic bist
0,1944 daz kumet von dînen güeten
0,1945 unde machet dîn ôtmüete
0,1946 dû hâst einen vile guoten site
0,1947 unde kanst dâ vile wole mite
0,1948 daz dû der süntigen schônes
0,1949 unde mit deme guoten des übelen lônes
0,1950 von dînen genâden daz quam
0,1951 daz den süntigen man
0,1952 sêre begonde smerzen
0,1953 in sîneme herzen
0,1954 di michel missetæte
0,1955 di er gevrumet hæte

0,1956 in dîne genâde er genante
0,1957 offenbâre er sich bekante
0,1958 vore allem deme liute
0,1959 er begonde in rehte diuten
0,1960 wie er sîne sêle hâte erslagen
0,1961 daz begonde er weinen unde klagen
0,1962 dô nam er ime zuo wegede
0,1963 mit allen ire megeden
0,1964 di himelische küninginne
0,1965 sancte Marien
0,1966 daz si ime begonde dingen
0,1967 engegen ire kinde
0,1968 mit allen gotes heiligen
0,1969 mit allen den sæligen
0,1970 di dâ wâren gotes holden
0,1971 unde ime dienen wolten
0,1972 mit allem deme gebete
0,1973 alse di kristenheit vore in tete
0,1974 dô begonde sich got erbarmen
0,1975 des süntigen armen
0,1976 mit sîner gotelîcher kraft
0,1977 dâ er alle dinc mite getuon mac
0,1978 den übelen tiuvel er bedwanc
0,1979 daz er âne sînen danc
0,1980 wider gap den selben briev
0,1981 daz ne was deme tiuvele niwet liep
0,1982 dâ was entgegene
0,1983 des liutes ein michel menige
0,1984 di daz sâhen alle
0,1985 daz her in liez nider vallen
0,1986 von der luft obene
0,1987 des bist dû wole ze lobene
0,1988 genædic hêrre heilige Krist
0,1989 daz dû loesære bist
0,1990 aller der di dir getrûwent
0,1991 unde wærlîche sich riuwent
0,1992 ire missetæte
0,1993 daz was dîn geræte
0,1994 per spiritum sanctum
0,1995 daz dû Theophilum
0,1996 deme tiuvele gewertes
0,1997 sîne sêle dû ime genertes
0,1998 diz meisterte allez allermeiste
0,1999 der vile heilige geist
0,2000 den got dar sendet
0,2001 dâ er sîne genâde zuo gewendet
0,2002 dû genertes ouch Petrum
0,2003 den si heizent telonarium

0,2004 von Afrika was er geboren
0,2005 zuo dînen genâden erkoren
0,2006 necheinen dû der verliuses
0,2007 di dû zuo dînen erkiuses
0,2008 von anegenge sint si erwelt
0,2009 dîn wîsheit si alle zelt
0,2010 si sint geschriben in dînen buochen
0,2011 swenne dû si beginnes suochen
0,2012 dû vindes wole ire namen
0,2013 swenne dû si beginnes laden
0,2014 sô bekennent si dîne stimme
0,2015 unde beginnent dich sân minnen
0,2016 vile bereite si dir volgent
0,2017 wande si gerne wollent
0,2018 mitsament dir belîben
0,2019 in deme êwigen lîbe
0,2020 der selbe Petrus
0,2021 Telonarius
0,2022 der was ein unbekêrt man
0,2023 mit wuocher er gewan
0,2024 grôzen werltlîchen ruom
0,2025 michelen rîchtuom
0,2026 vile wole dû daz bedâhtes
0,2027 daz dû in des widerbrâhtes
0,2028 dô dîn genâde daz wolte
0,2029 daz iz alsô wesen solte
0,2030 dâ wart ime erwandelet sîn muot
0,2031 unde wart ein man alsô guot
0,2032 daz er gap durch dich
0,2033 hêrre allertagelîche
0,2034 sîn almuosen vile grôz
0,2035 daz in des niwet verdrôz
0,2036 in gewande noch in spîse
0,2037 des begonde er alsô lange wîsen
0,2038 daz er niwet mêr habete
0,2039 daz er durch dich gegebete
0,2040 dô muoste er selbe darben
0,2041 mit anderen den armen
0,2042 er hâte einen man
0,2043 der in von erbe ane quam
0,2044 der ime sînes dinges pflac
0,2045 dô er wîlen hâte daz er gap
0,2046 deme sagete er stille
0,2047 verholen sînen willen
0,2048 den hiez er sich brengen
0,2049 in daz ellende
0,2050 unde hiez sich bekoufen selben
0,2051 daz ist geschehen selten

0,2052 daz iz ieman getæte
0,2053 durch des anderen geræte
0,2054 sunder dû hêrre heilige Krist
0,2055 dû lêrest in di selben list
0,2056 dû lieze dich verkoufen
0,2057 unde woltes besoufen
0,2058 alle unse schulde
0,2059 unde gæbe uns dîne hulde
0,2060 dô Petrus verkoufet wart
0,2061 den schatz den er sô erwarp
0,2062 den ne wolte er zuo sînen gevüere
0,2063 niwet berüeren
0,2064 den hiez er geben stille
0,2065 durch des êwigen gotes wille
0,2066 er hiez in allen teilen
0,2067 den dürftigen gemeine
0,2068 unde dienete mit êren
0,2069 sîneme hêrren
0,2070 alse solen tuon mit rehte
0,2071 eigene gekoufete knehte
0,2072 der sîne pfenninge umbe in hæte gewant
0,2073 der gap im spîse unde gewant
0,2074 dem diente er mit triuwen
0,2075 sîne sünde begunden ime riuwen
0,2076 dem hêrren iedoch geschach
0,2077 dicke grôz ungemach
0,2078 di hoveknehte
0,2079 vuorten in unrehte
0,2080 si hæten mit in ire spot
0,2081 daz leit er allez durch got
0,2082 necheines arbeites si in erhuoben
0,2083 si stiezen in unde sluogen
0,2084 mit dem sôde si in beguzzen
0,2085 daz liez er in genozzen
0,2086 daz begunde er dulten
0,2087 durch di gotes hulde
0,2088 er ne wolte anden
0,2089 necheine sîne schande
0,2090 daz er mit ôtmüete
0,2091 behielte sîne güete
0,2092 Krist sîne holden
0,2093 di ime dienen wolten
0,2094 di hât er dicke geêret
0,2095 alsus iz di schrift lêret
0,2096 ze gesihte vore den liuten
0,2097 daz wolte er dâ mite diuten
0,2098 daz si gewisse wæren
0,2099 sîne dienæren

0,2100 alsô tet er Petrô
0,2101 Telonariô
0,2102 zuo Jerusalêm in der bürge
0,2103 êr danne er verstürbe
0,2104 dâ tet er durch in grôze zeichen
0,2105 wande er ime dienete âne veichen
0,2106 mit guotem sinne
0,2107 dâ mite brâhte er di werlt innen
0,2108 dô er niet langer hier ne was
0,2109 daz er ze der sêle wole genas
0,2110 diz meisteret allez allermeiste
0,2111 der vile heilige geist
0,2112 den got dar sendet
0,2113 dâ er sîne genâde zuo gewendet
0,2114 lop dir hêrre heiliger Krist
0,2115 daz dû alsô genædic bist
0,2116 Maria Magdalêne
0,2117 di was dir wole bequæme
0,2118 von siben tiuvelen was si besezzen
0,2119 der ne woltes dû niet vergezzen
0,2120 dannen abe gereintes dû ire lîp
0,2121 si was ein vile süntic wîp
0,2122 dû woltes ze einer wirtschaft sîn
0,2123 in domo Symonis leprosi
0,2124 dâ quæme dû hêrre in
0,2125 mit den jungeren dîn
0,2126 dô dich di vrouwe dâr vernam
0,2127 vile schiere siu dare quam
0,2128 unde begunde in daz hûs zuo dir gên
0,2129 bî dînen vuozen stên
0,2130 unde begunde wole hôrchen
0,2131 dîner vile guoten worte
0,2132 dîn lêre was ir süeze
0,2133 si neigete sich ûf dîne vuoze
0,2134 vile dicke si di kuste
0,2135 vile wole si des geluste
0,2136 ire sünden begunden si smerzen
0,2137 vile verre in ire herzen
0,2138 unde von des herzen brunnen
0,2139 di trehene ir ûz runnen
0,2140 von beiden ire ougen
0,2141 si weinte alsô tougen
0,2142 ûf dîne vuoze
0,2143 daz was dir hêrre süeze
0,2144 si truckente si mit ire hâre
0,2145 daz wizzen wir wole ze wâre
0,2146 di vrouwe hæte dar brâht
0,2147 si hæte sich rehte bedâht

0,2148 vile tiure guote salben
0,2149 di hæte si dar behalten
0,2150 di vrouwen des niet ne verdrôz
0,2151 ûf dîn houbet si siu gôz
0,2152 unde begunde dâ mite salben
0,2153 dîne vuoze allenthalben
0,2154 daz wart dînen jungeren sumelîchen zorn
0,2155 si sprâchen waz di salbe solte verloren
0,2156 si wære vile tiure
0,2157 man mohte si wole verhiuren
0,2158 mêr danne umbe drî hundert pfenninge
0,2159 di möhte man baz bewenden
0,2160 di gæbe man den dürftigen durch got
0,2161 di ir bedorften durch ire nôt
0,2162 andere di getrunken
0,2163 di dâ sâzen an den banken
0,2164 di murmurten stille
0,2165 dû wistes wole ire wille
0,2166 ob dû ein wârer propheta wæres
0,2167 wie wole dû daz verbæres
0,2168 daz dû mit ir hætes decheine gemeine
0,2169 wande si wære unreine
0,2170 si wære ein alsô süntic wîp
0,2171 dû ne hiezes si niemer berüeren dînen lîp
0,2172 genædic hêrre Jesus
0,2173 den antwurtes dû alsus
0,2174 waz wîzet ir disen wîbe
0,2175 daz ir si beginnet nîden
0,2176 si hât vile wole getân
0,2177 guote dinc mit mir begân
0,2178 des sal si iemer lop haben
0,2179 si hât gesalbet mînen lîchamen
0,2180 ze einem urkünde
0,2181 mîner marterunge
0,2182 di ich sol lîden
0,2183 an mînes selbes lîbe
0,2184 des gewinnet si michel êre
0,2185 unde wirdet des vile mære
0,2186 alsô wît sô di werlt ist
0,2187 alsô spræche dû hêrre Krist
0,2188 dû spræche ouch vürder mêre
0,2189 dem liute alsus ze lêre
0,2190 got der wile lâzen
0,2191 der sünde di mâze
0,2192 einem iewelichen mennischen
0,2193 al nâch sînen gensten
0,2194 als er ze gote minne hât
0,2195 unde sîn geloube zuoze ime stât

0,2196 unde ime sîne sünde riuwen
0,2197 unde er gote wile getrûwen
0,2198 dô dû dise rede gelêrtes
0,2199 zuo dem wîbe dû dich kêrtes
0,2200 hêrre Krist der rîche
0,2201 dû spræche genædiclîche
0,2202 wîp nû ganc dû hine
0,2203 gesegenet in mînem vride
0,2204 vergeben sint dir dîne schulde
0,2205 unde habe dir gotes hulde
0,2206 unde tuo als ich dich lêre
0,2207 unde ne sünde niwet mêre
0,2208 di vrouwe gienc dannen
0,2209 mit lieben erende
0,2210 si was sider vile stæte
0,2211 in guoter tæte
0,2212 des haben wir guot urkünde
0,2213 dô dû von dem tôde ûf erstüende
0,2214 si was di allerêreste
0,2215 dirre dinge is siu di allerhêreste
0,2216 beide hêrren unde vrouwen
0,2217 daz dû dich si liezes schouwen
0,2218 mit dînen genâden dû si erkantes
0,2219 ze boten dû si santes
0,2220 den dînen lieben holden
0,2221 di dir dienen wolten
0,2222 si brâhte in di boteschaft
0,2223 diu in alsô liep was
0,2224 daz dû wole lebetes
0,2225 unde ir gesaget habetes
0,2226 dû woltest ûf erstîgen
0,2227 zuo dem êwigen lîbe
0,2228 zuo dînem vater dâ ze himele
0,2229 si ist uns des gebilede
0,2230 alle di dir getrûwen
0,2231 unde ire sünden sich geriuwent
0,2232 di werdent von dînen genâden getrôst
0,2233 von allen sünden erlôst
0,2234 diz meisteret allez allermeiste
0,2235 der vile heiliger geist
0,2236 den got dar sendet
0,2237 dâ er sîne genâde zuo gewendet
0,2238 dû bekantes ouch Afram
0,2239 von dînen genâden daz quam
0,2240 di was ein wunderenüppic wîp
0,2241 unde hæte versüntiget ire lîp
0,2242 Narcissus si bekêrte
0,2243 er toufete si unde lêrte

0,2244 waz si durch dich tuon solte
0,2245 vile gerne si daz wolte
0,2246 dô di heidenen daz vernâmen
0,2247 zuo der vrouwen si quâmen
0,2248 unde gelobeten ir rîchtuom
0,2249 grôzen werltlîchen ruom
0,2250 daz si hêrre dîn verzige
0,2251 unde nihtes an dich ne jæhe
0,2252 des ne wolte di vrouwe niwet tuon
0,2253 di heidenen nâmen si dô
0,2254 sân si des genanten
0,2255 lebentic si si branten
0,2256 ze tôde in einen viure
0,2257 si ist ein marterinne tiure
0,2258 des gebent ir urkünde
0,2259 des Leches ünde
0,2260 unde lobet dich hêrre dîn kristenheit
0,2261 alsô wît unde alsô breit
0,2262 sô man Afram nennet
0,2263 unde iren namen erkennet
0,2264 dû genertes ouch Mariam egiptiacam
0,2265 di was ein gemeine wîp
0,2266 unde hæte versüntiget ire lîp
0,2267 in ire jugende vile vruo
0,2268 sô vienc si dâr zuo
0,2269 daz si di kiusche verkôs
0,2270 unde kint ire magettuom verlôs
0,2271 mit boesen knehten
0,2272 si hônte ire geslehte
0,2273 daz was leit ire mâgen
0,2274 dô si daz vernâmen
0,2275 si wolten si dwingen
0,2276 ze kiuschlîchen dingen
0,2277 dô begunde si wanden
0,2278 wîten after lande
0,2279 unde lief ir aleine
0,2280 unde wart ein wîp gemeine
0,2281 mit sô getâner wîse
0,2282 gewan si ire spîse
0,2283 in sweliche stat sô si quam
0,2284 selbe bat si diu manne
0,2285 der unreinen vuore
0,2286 di man heizet huore
0,2287 mit ir was der huor alsô grôz
0,2288 biz es di jungelinge verdrôz
0,2289 daz si mit ir hæten decheine gemeine
0,2290 durch ire unreine
0,2291 alse si des wart geware

Referenzkorpus Mittelhochdeutsch v2.0 (https://linguistics.rub.de/rem) 48

https://linguistics.rub.de/rem


M103: Der arme Hartmann: Rede vom Glauben Normalisierter Lesetext

0,2292 si lief anderesware
0,2293 unde üebete vaste ire site
0,2294 dâ versüntigete [si] sich mite
0,2295 sint wart si ein wîp alsô guot
0,2296 daz si über des Jordânes vluot
0,2297 gienc obene enbore
0,2298 mit truckenen vuozspore
0,2299 beide hine unde here
0,2300 des wart ein guot münich geware
0,2301 der dâ gegenwürtic was
0,2302 der hêrre der hiez Zozimas
0,2303 mit sînen ougen er gesach
0,2304 daz der vrouwen geschach
0,2305 daz si in dem lufte swebete
0,2306 alse si bein noch vleisch ne hebete
0,2307 in allen den gebære
0,2308 alse si ein geist wære
0,2309 dô daz sô gewart
0,2310 daz di vrouwe erstarp
0,2311 dô gienc ûz dem walde
0,2312 ein lewe wilde
0,2313 unde gruop mit sînen nagelen ein grap
0,2314 dâr wart di vrouwe in gelaht
0,2315 dô begunde er zuo scherren
0,2316 mit den vuoze di selben erden
0,2317 dô gienc der lewe widere
0,2318 ze sînem gelegere
0,2319 der guote priester Zozimas
0,2320 dâ gegenwürtic was
0,2321 der gesach iren namen
0,2322 mit bescheidenlîchen buochstaben
0,2323 geschriben in dem sande
0,2324 âne mennischenhande
0,2325 der was von geschihten dâr komen
0,2326 unde hæte di vrouwen dâ vernomen
0,2327 wande got daz wolte
0,2328 daz iz alsô wesen solte
0,2329 daz si im bigihthaft würde
0,2330 êr danne si verstürbe
0,2331 diz tete got allez ze êren
0,2332 sînen dienæren
0,2333 wande si alsô stille
0,2334 durch den sînen wille
0,2335 manic jâr dâ leit
0,2336 manic grôz arbeit
0,2337 in der selben wüesten
0,2338 daz si nieman dâ ne wiste
0,2339 sunder got eine

0,2340 der begunde si dâ reinen
0,2341 von aller irere missetât
0,2342 ire sêle der wart guot rât
0,2343 quia misericors dominus
0,2344 et multae misericordiae
0,2345 omnibus sperantibus in se
0,2346 beati qui sperant in eo
0,2347 di vrouwe di tete alsô
0,2348 wole ist ir geschên des
0,2349 in gotes rîche is siu gewis
0,2350 diz meisteret allez allermeiste
0,2351 der vile heilige geist
0,2352 den got dare sendet
0,2353 dâ sîn genâde zuo gewendet
0,2354 lop dir hêrre heilic Krist
0,2355 daz dû alsô genædic bist
0,2356 daz komet von dîner güete
0,2357 unde machet dîn ôtmüete
0,2358 dû hâst vile guote site
0,2359 unde kanst vile wole dâr mite
0,2360 daz dû der süntigen alsô vile geschônes
0,2361 unde mit dem guoten des übelen lônes
0,2362 des sulen dich loben mit rehte
0,2363 beide hêrren unde knehte
0,2364 alse di engele
0,2365 tuont dâ in himele
0,2366 si singent “te
0,2367 decet laus et honor . domine .”
0,2368 daz sprichet ô wole dû got hêrre
0,2369 dir entzimet wole lop unde êre
0,2370 diz ist des heiligen geistes rât
0,2371 swer sô den mit ime hât
0,2372 als er des vile getuot
0,2373 daz dâ ist reht unde guot
0,2374 des dunket in vile lützel
0,2375 er sprichet er sî unnütze
0,2376 er ne tuo niwet guotes
0,2377 er sî boeses muotes
0,2378 sîn wille der sî arc
0,2379 sînes guotes sî er karc
0,2380 des entzimet niwet geben
0,2381 durch daz êwige leben
0,2382 er ne biete necheine êre
0,2383 sîneme schepfære
0,2384 her umbe beginnet [er] sich selben
0,2385 dicke sêre schelten
0,2386 swæslîche tougen
0,2387 mit weinenden ougen

0,2388 alsus sprichet ime selben zuo
0,2389 ouwî mennische waz wil dû tuon
0,2390 daz dû got niet ne vürhtes
0,2391 necheine güete dû ne wirkes
0,2392 dû ne tuos niht wen daz dû ringes
0,2393 mit sünden gewinnes
0,2394 grôzen werltlîchen ruom
0,2395 michelen rîchtuom
0,2396 schatz in dîner kameren
0,2397 den beginnes dû samenen
0,2398 dannen abe dîn herze wirdet erquebet
0,2399 daz iz sich wider gote erhebet
0,2400 in dem übermuote
0,2401 dû ne tuos necheine güete
0,2402 alse dû got verkiuses
0,2403 dîne sêle dû verliuses
0,2404 nû bedenke dich baz
0,2405 in triuwen râte ich dir daz
0,2406 dû hâst in diser werelte genuoc
0,2407 vile michelen uop
0,2408 grôz ingetüeme
0,2409 schatzes genüege
0,2410 di güldînen köpfe
0,2411 di silberînen nepfe
0,2412 daz edele gesteine
0,2413 daz tiure gebeine
0,2414 di manige goltborten
0,2415 wæhe geworhten
0,2416 daz edele gesmîde
0,2417 pfellel unde sîde
0,2418 zindâl unde samît
0,2419 di scharlachen dâ mit
0,2420 di mendele manicvalt
0,2421 in dîne gewalt
0,2422 dû heizes dir machen
0,2423 di guoten rüggelachen
0,2424 teppit unde vürehanc
0,2425 vile breit unde lanc
0,2426 gevollet mit golde
0,2427 als iz dîn herze wolte
0,2428 unde andere zierde alsô vile
0,2429 der ich reiten niet ne wile
0,2430 dû hâst ouch begarwe
0,2431 daz tiure geserwe
0,2432 daz guote gerüste
0,2433 über dîne brüste
0,2434 di halsberge wîze
0,2435 di helme di dâ glîzen

0,2436 beide satel unde schilt
0,2437 alsô vile sô dû wilt
0,2438 mit golde betragen
0,2439 dû maht ouch wole haben
0,2440 di pfert di dâ zeltent
0,2441 di ros di dâ snel sint
0,2442 sô vüeres dû in dîner hant
0,2443 den schaft niuwe unde lanc
0,2444 vile dicke hanget dâr ane
0,2445 der sîdîne vane
0,2446 sô volget dî danne
0,2447 beide kneht unde man
0,2448 ein vile michel schare
0,2449 swâ dû hin beginnes varen
0,2450 wilt dû rîten oder gên
0,2451 wilt dû sitzen oder stên
0,2452 di beginnent dîn beiten
0,2453 unde tuont vile bereite
0,2454 swaz dû in gebiutes
0,2455 in dînen willen diutes
0,2456 dîne tavelen di sint breit
0,2457 dû hâst ouch bereite
0,2458 semelen di wîze
0,2459 alsô dû wilt enbîzen
0,2460 zuo dîneme tische
0,2461 beide vleisch unde vische
0,2462 dâ wirdet dî vüre brâht
0,2463 vile manicvalt undertraht
0,2464 vile sat dû danne izzes
0,2465 dîner sêle dû vergizzes
0,2466 in deme kellære dîn
0,2467 beide mete unde wîn
0,2468 môraz unde lûtertranc
0,2469 vile üppic ist dir dîn gedanc
0,2470 alse dû sat getrinkes
0,2471 vile lützel dû gedenkes
0,2472 daz dû bietes decheine êre
0,2473 dînem schepfære
0,2474 der dir ez allez hât gegeben
0,2475 dâ zuo dîn selbes leben
0,2476 als iz an di naht gât
0,2477 ûfe dîne bettewât
0,2478 der dû dâ vile hebes
0,2479 samfte dû dich nider leges
0,2480 in dîn bette
0,2481 dû hâs dich bedecket
0,2482 dâ inne vile warme
0,2483 sô hâst dû an deme arme

0,2484 dîn vile schoene wîp
0,2485 sô vröuwet sich dîn lîp
0,2486 dîn herze in dîner bruste
0,2487 der manigen wolelüste
0,2488 dâ dû daz vleisch mite pfetzes
0,2489 dîne sêle dâ mite letzes
0,2490 ich vürhte vile sêre
0,2491 daz dise michel êre
0,2492 dise süeze huore
0,2493 uns werde alze sûre
0,2494 wande des vleisches wolelust
0,2495 daz ist der sêle verlust
0,2496 swer si üebet zuo unmâze
0,2497 unde si durch got niet ne wile lâzen
0,2498 ein wort heizet êre
0,2499 daz koufet maniger sêre
0,2500 dâ umbe verliuset manic beide
0,2501 lîp unde sêle
0,2502 wie sêre er daz koufet
0,2503 dâr umbe er besoufet
0,2504 beide sêle unde lîp
0,2505 iz sî man oder wîp
0,2506 wær di werlt alle
0,2507 in sîner gewelte
0,2508 unde solte tûsent jâr leben
0,2509 unde solte di sêle dâr umbe geben
0,2510 bezzer ime wære
0,2511 daz er den kouf verbære
0,2512 nû bedenke dich baz
0,2513 in triuwen râte ich dir daz
0,2514 vile schier es alles zegât
0,2515 des der mennische hât
0,2516 sîn selbes lîbes dâr mite
0,2517 daz ist diser werelte site
0,2518 vile schiere dû erstirbes
0,2519 sân daz allez erbes
0,2520 lachentigen erben
0,2521 di wollent iz biderben
0,2522 si teilent iz allez under sich
0,2523 vile lützel ruochent si umbe dich
0,2524 welich rât dîn danne werde
0,2525 si legent dich under di erde
0,2526 dâ muost dû in der kûlen
0,2527 stinken unde vûlen
0,2528 dîn sêle muoz hine varen
0,2529 got der weiz wole ware
0,2530 daz lôn wirdet dir bereite
0,2531 nâch dîner arbeite

0,2532 iz sî übel oder guot
0,2533 als der mennische hier getuot
0,2534 gedenkes dû iht daz dû bist
0,2535 boese gestüppe unde mist
0,2536 unde wâr zuo dû wirdest
0,2537 swenne dû erstirbest
0,2538 boese würme unde maden
0,2539 dîne gemâlten gadem
0,2540 dîn zierde unde dîn wünne
0,2541 der dû vile gewünne
0,2542 waz helfen dich danne
0,2543 sweder knehte oder manne
0,2544 daz michele guot
0,2545 dannen abe sich der dîn muot
0,2546 alse dicke hôhe erhuop
0,2548 in den übermuote
0,2549 dû ne tuost necheine güete
0,2550 den got harte nîdet
0,2551 wande er in selbe mîdet
0,2552 got eine der ist guot
0,2553 er verdrücket allen hôhmuot
0,2554 al übermuot er nideret
0,2555 al unreht er wideret
0,2556 er ne læzet iz sô niht bestên
0,2557 übermuot ouwê
0,2558 wie tiefe dû si alle vellest
0,2559 zuo den dû dich gesellest
0,2560 dîn lôn daz ist boese
0,2561 dû ne maht si niht erloesen
0,2562 mit den dû wirdest vunten
0,2563 in ire jungesten stunten
0,2564 dem tiuvele dû si alle gates
0,2565 necheiner genâden dû in gestates
0,2566 di engele wîlen durch dich
0,2567 di verwandeleten sich
0,2568 den himel si durch dich verluren
0,2569 gotes hulde si verkuren
0,2570 dû bist dem mennischen vreislich
0,2571 unde nimes ime den êwigen lîp
0,2572 mit den dû gemeines
0,2573 engegen got dû si unreines
0,2574 dû möhtes baz bewenden
0,2575 woltes dû hine senden
0,2576 dînen michelen tresem
0,2577 dâ dû iemer solt wesen
0,2578 dâ würde er dir wole behalten
0,2579 liezes dû es got gewalten
0,2580 daz ne dörfte dich niet geriuwen

0,2581 got der is getriuwe
0,2582 er ist genædic unde guot
0,2583 swer durch in iwet tuot
0,2584 niwet er des vergizzet
0,2585 vile garwe er ez widermizzet
0,2586 allez in sînen schôz
0,2587 iz sî lützel oder grôz
0,2588 entweder dort oder hier
0,2589 daz mac vile wole sîn
0,2590 dicke beidenthalben
0,2591 des muoz er wole walten
0,2592 in welich ende
0,2593 er daz wolle wenden
0,2594 ich wile dir sagen eine list
0,2595 di lêrt unsich Krist
0,2596 der nie ne gelouc
0,2597 necheinen mennischen er betrouc
0,2598 der rætet uns daz
0,2599 daz wir gerne unsen schatz
0,2600 beginnen hine samenen
0,2601 in di himelischen kameren
0,2602 dâ ne mac in inne
0,2603 daz viur niet verbrennen
0,2604 di übelen hêrren genemen
0,2605 di boesen diebe niet verstelen
0,2606 dâ ne mac in der rost verezzen
0,2607 noch di milwen ezzen
0,2608 dâ ne mac er niet vervûlen
0,2609 dâ muoz er iemer dûren
0,2610 diz ist ein wâr dinc
0,2611 den minnesten helbelinc
0,2612 den iemer ieman dar geleget
0,2613 der ne wirdet ime niemer versaget
0,2614 den ne lâze in got widerwegen
0,2615 in daz êwige leben
0,2616 gotes wâge niet ne liuget
0,2617 niemanne si betriuget
0,2618 si hanget vile ebene
0,2619 rehte gewegene
0,2620 si teilet vile gelîche
0,2621 den armen joch den rîchen
0,2622 dem hêrren unde dem knehte
0,2623 teilet si vile rehte
0,2624 der diernen unde der vrouwen
0,2625 diz læzet got schouwen
0,2626 di werlt algemeine
0,2627 zuo den jungesten urteile
0,2628 dâ wirdet offenbâre schîn

0,2629 wie di guoten danne sîn
0,2630 dâ erbarwet mîn trehtîn
0,2631 ze allerjungeste di rehten
0,2632 sô man si beginnet scheiden
0,2633 sunderen von in beiden
0,2634 dâ wirdet man es alles wole geware
0,2635 got der wile daz bewaren
0,2636 daz nieman ne mac gesprechen
0,2637 daz unser hêrre trehtîn
0,2638 mit rehte dâ solte
0,2639 ob er sô wolte
0,2640 manne oder wîbe
0,2641 dâ mêr entlîben
0,2642 danne er hêrre dâ tuot
0,2643 sîn genâde di ist alse guot
0,2644 dâr ne mac sîneme rehte
0,2645 nieman widerbrehten
0,2646 er læzet iz allez nâch rehte gên
0,2647 daz ne wandelt er sider niemer mê
0,2648 universae viae domini misericordia et veritas .
0,2649 alsus diutet uns daz
0,2650 got wile in allen sînen wegen
0,2651 genædic unde reht wesen
0,2652 sîn genâde ist guot
0,2653 dâ mite werden wir behuot
0,2654 daz wir dort niet ne werden gemeine
0,2655 zuo dem rehten urteile
0,2656 daz sulen wir hier bewarn
0,2657 êr danne wir komen dare
0,2658 wande hier is tempus gratiae
0,2659 unde dort ist ira vindictae
0,2660 hier ist der genâden rât
0,2661 di râche ist dort der missetât
0,2662 von dem râte wurden wir verloren
0,2663 der rât süenet den zorn
0,2664 der dort wile genesen
0,2665 der sol hier des râtes gevolgic wesen
0,2666 der den rât hier versprichet
0,2667 got daz dort richet
0,2668 der rât daz ist di suone
0,2669 der hier wirdet sô küene
0,2670 daz er di suone wile vristen
0,2671 der muoz dort vore Kriste
0,2672 ze rehtem antwürte stên
0,2673 des ne mac er niemer entgên
0,2674 den rât hât uns getân der gotes sun
0,2675 daz saget uns daz heilige evangelium
0,2676 tollite iugum meum super vos et cetera

0,2677 daz is doch geschriben dâ
0,2678 qui sequitur me non . ambulat . in . tenebris .
0,2679 des sulen wir alle sîn gewis
0,2680 di dâ Kriste volgent
0,2681 unde ime dienen wollent
0,2682 di ne komen in daz vinsternisse niht
0,2683 si hânt daz êwige lieht
0,2684 nû wile ich dir zelen
0,2685 ein bîspelle
0,2686 umbe einen rîchen man
0,2687 wie ez wîlen ime quam
0,2688 di schrift di saget uns alsô
0,2689 “induebatur purpura et bysso”
0,2690 mit pfelle er sich wætete
0,2691 vile er des hæte
0,2692 allez daz er truoc ane
0,2693 daz was schône purpervare
0,2694 vile wole er alle tage geaz
0,2695 sîner sêle er vergaz
0,2696 durch sîn übermüete
0,2697 er ne tet necheine güete
0,2698 got er niet ne vorhte
0,2699 niht guotes er ne worhte
0,2700 dô was ein vile arm man
0,2701 des ne wolte er sich niht erbarmen
0,2702 der was geheizen Lazarus
0,2703 di rede saget uns alsus
0,2704 der lac vore des rîchen mannes türe
0,2705 dâ er dicke gienc vüre
0,2706 der wolte vile gerne
0,2707 der brosemen gesatet werden
0,2708 di von des rîchen mannes tische vielen
0,2709 dô ne hæte er den willen
0,2710 daz in nieman dâr gewerte
0,2711 der brosemen der er gerte
0,2712 dô quâmen di hunde
0,2713 unde lecketen sîne wunden
0,2714 dô daz sô gewart
0,2715 daz der arme Lazarus erstarp
0,2716 di engele dar quâmen
0,2717 sîne sêle si nâmen
0,2718 unde vuorten si in Abrahames schôz
0,2719 dâ vant er vröuwede vile grôz
0,2720 dô starp der rîche
0,2721 mit den armen algelîche
0,2722 di tiuvele dar quâmen
0,2723 sîne sêle si nâmen
0,2724 unde vuorten si in di helle

0,2725 zuo den übelen gesellen
0,2726 dâ begunde er inne
0,2727 quelen unde brinnen
0,2728 dô huop er ûf sîn ougen
0,2729 verre begunde er schouwen
0,2730 in Abrahames schôze
0,2731 vröuwede vile grôze
0,2732 dâ gesach er Lazarum
0,2733 der was ze ruowen dar komen
0,2734 vile wole er in kante
0,2735 sân er in nante
0,2736 dô bat er Abrahamen
0,2737 daz er sîner genâden
0,2738 müese geniezen
0,2739 daz er Lazarum lieze
0,2740 in sîner nôt ergetzen
0,2741 sînen minnesten vinger netzen
0,2742 in einen kalten brunnen
0,2743 daz er in erkuolte sîne zungen
0,2744 wande er alsô grimme
0,2745 in den lôn begunde brinnen
0,2746 muoste daz gewerden
0,2747 daz er möhte ersterben
0,2748 ime wære lieber di tôt
0,2749 danne er lite di grôze nôt
0,2750 Abraham der sprach dô
0,2751 deme rîchen manne alsus zuo
0,2752 di ungenâde muost dû dolen
0,2753 gehüge dich sun vile wole
0,2754 die wîle daz dû lebetes
0,2755 unde alle genâde habetes
0,2756 unde Lazarus begonde lîden
0,2757 michele pîne
0,2758 nû ist er wole getrôst
0,2759 unde dû ne wirdes niet erlôst
0,2760 alsô ne wart deme rîchen manne
0,2761 nechein genâde getân
0,2762 Abraham in niet ne gewerte
0,2763 des lützelen des er gerte
0,2764 diz bîspelle
0,2765 begonde wîlen zellen
0,2766 Krist deme liute
0,2767 zuo einem diute
0,2768 daz wir unse almuosen geben
0,2769 all die wîle daz wir leben
0,2770 unde der dürftigen armen
0,2771 lâzen uns erbarmen
0,2772 unde got vürhten

0,2773 unde guote werc wirken
0,2774 unde dâr umbe werben
0,2775 swenne wir hier ersterben
0,2776 unde varen hinnen
0,2777 daz wir dort gewinnen
0,2778 di ruowe mit Lazarô
0,2779 sô mügen wir iemer wesen vrô
0,2780 dise rede lâ dir dicke
0,2781 in dîn herze swicken
0,2782 unde gedenke allertagelîche
0,2783 daz dir geschæhe samelich
0,2784 als iz tete deme rîchen manne
0,2785 der zuo der helle quam
0,2786 wande unse woletæte
0,2787 werdent danne ze spæte
0,2788 wes wilt dû danne beiten
0,2789 dû ne beginnes dich bereiten
0,2790 beide tac unde naht
0,2791 wande dû wizzen niet ne maht
0,2792 wanne daz sal gewerden
0,2793 daz dû salt ersterben
0,2794 weder morgene oder nû
0,2795 oder spâte oder vruo
0,2796 vruo oder spâte
0,2797 daz ne maht dû niet errâten
0,2798 weder hiure oder zuo jâre
0,2799 hier oder dare
0,2800 weder sus oder sô
0,2801 dû ne weist selbe swâ
0,2802 weder junc oder alt
0,2803 daz ne hât dir nieman vore gezalt
0,2804 gedenkes dû ze lebene
0,2805 lange hier ze wesene
0,2806 dû ne tuos niet niuwane daz dû liuges
0,2807 dich selben betriuges
0,2808 wande nieman ne möhte dir den trôst gegeben
0,2809 daz dû lange soltes leben
0,2810 dem mennischen dem ist mügelich
0,2811 ze sterbene allertagelîche
0,2812 swenne got gebiutet
0,2813 vile dicke er uns daz diutet
0,2814 dû hâs dicke wole vernomen
0,2815 wie iz manigem ist kumen
0,2816 der dise werlt habete
0,2817 sô er vroelîche lebete
0,2818 vile klârlîche bûwete
0,2819 sô er es allerminneste trûwete
0,2820 der tôt in bedrückete

0,2821 von dirre werlte zückete
0,2822 des sal gedenken ein iegelich
0,2823 ob ime geschæhe samelich
0,2824 daz er êr daz dâ vore beware
0,2825 daz er danne zuo helle niet ne vare
0,2826 ich wile dir sagen ein wâr dinc
0,2827 di vile jâmerlich sint
0,2828 wirdes dû alsô vrevele
0,2829 daz kumet dir unebene
0,2830 daz dû gotes hulde
0,2831 verliuses mit schulde
0,2832 unde dâ umbe niet ne ruoches
0,2833 sîne genâde niet ne suoches
0,2834 mit inniclîchen riuwen
0,2835 beginnes dû di helle bûwen
0,2836 wirdes dû vore gote verzalt
0,2837 daz dû dâ wesen salt
0,2838 di danne dî setzte vüre
0,2839 eine alsus getâne küre
0,2840 ob got daz wolte
0,2841 daz iz alsô wesen solte
0,2842 daz dû ein boese wurm wæres
0,2843 unde in deme hore læges
0,2844 unde in deme pfuole swebetes
0,2845 unde iemer alsô lebetes
0,2846 vile gerne dû di wurm wæres
0,2847 di wort daz dû verbæres
0,2848 di nôt unde di pîne
0,2849 di dû in der helle salt lîden
0,2850 wole gedenke an daz
0,2851 in triuwen râte ich dir daz
0,2852 wande kumes dû in di helle
0,2853 unde wære di werlt alle
0,2854 al rôtguldîn
0,2855 unde wære si dîn
0,2856 vile gerne dû di gæbes
0,2857 daz dû ûze der helle quæmes
0,2858 dâ ist diz wesen alsô starc
0,2859 sô geriuwet dich di vart
0,2860 leider alze spâte
0,2861 nû hôrche mînen râte
0,2862 unde büeze dîne schulde
0,2863 unde verdiene gotes hulde
0,2864 er ne læzet dich niet verderben
0,2865 wilt dû dâr umbe werben
0,2866 daz tuo dû enzît
0,2867 wande verliuses dû den lîp
0,2868 sô siet er di woletæte

0,2869 danne alze spâte
0,2870 alse der mennische beginnet ahten
0,2871 in sînem herzen trahten
0,2872 daz er got vürhte
0,2873 unde sînen willen wirke
0,2874 daz meisteret allez allermeiste
0,2875 der vile heilige geist
0,2876 der ist ze êreste unde ze *lezzeste
0,2877 aller meistere bezzist
0,2878 der meistert alle di dinc
0,2879 di guot unde reht sint
0,2880 dannen abe sprichet alsus
0,2881 der guote sanctus Paulus
0,2882 haec omnia operatur
0,2883 unus . atque . idem . spiritus . dividens . singulis . prout vult
0,2884 diz ist des heiligen geistes rât
0,2885 swer sô den mit ime hât
0,2886 dise werlt er verkiuset
0,2887 durch got den lîp verliuset
0,2888 êr er got verkiese
0,2889 sîne sêle verliese
0,2890 daz tâten ze allerêreste
0,2891 di in der kristenheite sint allerhêrest
0,2892 apostoli di hêrren
0,2893 di tiure marterære
0,2894 gotes wort si lêrten
0,2895 di heidenschaf si bekêrten
0,2896 zuo dem alles waltenten gote
0,2897 nâch Kristes gebote
0,2898 si pflanzeten di kristenheit
0,2899 in der werlt alsô breit
0,2900 durch ire güete
0,2901 mit ire selbes bluote
0,2902 des hât in got wole gelônet
0,2903 nû hât er si gekroenet
0,2904 dâ in himelrîche
0,2905 dem engele gelîche
0,2906 di dâ heizent alsus
0,2907 principatus
0,2908 daz sprichet vürsten
0,2909 wande si sint di tiuresten
0,2910 et potestates
0,2911 mit den sint si gewis
0,2912 daz sprichet in diutischem gewalt
0,2913 daz hât uns Krist vore gezalt
0,2914 daz si gewaltic sulen wesen
0,2915 den ire sünden vergeben
0,2916 di nâch ire lêren

0,2917 willent sich bekêren
0,2918 diz meistert allez allermeiste
0,2919 der vile heilige geist
0,2920 der ist ze êreste unde ze lezzeste
0,2921 aller meistere bezzist
0,2922 der meistert alle di dinc
0,2923 di reht unde guot sint
0,2924 diz ist des heiligen geistes rât
0,2925 swer sô den mit ime hât
0,2926 der beginnet ze gote hoffen
0,2927 di guoten bischove
0,2928 abbete unde müniche
0,2929 di guoten kanoniche
0,2930 priester unde pfaffen
0,2931 begunden ez wole machen
0,2932 gotes wort si lêrten
0,2933 vile manigen si bekêrten
0,2934 mit guoten gespensten
0,2935 zuo der gotes ensten
0,2936 den gâben si bilede
0,2937 aller guoten tugende
0,2938 si dienten gote mit vlîze
0,2939 daz er in niet ne dorfte wîzen
0,2940 di boesen versûmigheit
0,2941 in sîner heiligen kristenheit
0,2942 di si solten bewaren
0,2943 der nâmen si vile guote ware
0,2944 mit wîslîchem sinne
0,2945 durch di gotes minne
0,2946 des hât in got wole gelônet
0,2947 nû hât er si gekroenet
0,2948 dâ in himelrîche
0,2949 den engelen gelîche
0,2950 di dâ heizent dominationes
0,2951 mit den sint si gewis
0,2952 den sitzen ouch bî
0,2953 di dâ heizen throni
0,2954 daz sprichet stüele
0,2955 êre habent si genuoge
0,2956 ut dominus in eis sedet
0,2957 et per . eos . spiritus . sanctus . dicit .
0,2958 wande got in iren witzen
0,2959 mit dem heiligen geiste begunde sitzen
0,2960 daz si begunden scheiden
0,2961 di gotes urteile
0,2962 al nâch rehte
0,2963 mit guoter anedæhte
0,2964 si begunden ouch widerstên

0,2965 fortes in fide
0,2966 den boesen irræren
0,2967 di dâ wolten verkêren
0,2968 al di heiligen kristenheit
0,2969 von der rehten wârheit
0,2970 den stûrten si ire gelfe
0,2971 mit der gotes helfe
0,2972 vore küningen unde vore vürsten
0,2973 mit michelen getürsten
0,2974 sô beredeten si di wârheit
0,2975 unde gestætigeten di kristenheit
0,2976 an dem wâren gelouben
0,2977 den sulen wir ane schouwen
0,2978 âne den nieman ne mac genesen
0,2979 noch gote liep wesen
0,2980 daz ne tâten si durch necheinen ruom
0,2981 noch durch werltlîchen rîchtuom
0,2982 weder durch silber noch durch golt
0,2983 des ist got ire sêle holt
0,2984 diz meisteret allez allermeiste
0,2985 der vile heilige geist
0,2986 den got dar sendet
0,2987 dâ er sîne genâde zuo wendet
0,2988 diz ist des heiligen geistes rât
0,2989 swer sô den mit ime hât
0,2990 knappe unde megede
0,2991 ire sêle ze wegede
0,2992 di alten unde di jungen
0,2993 ire lîp si dwungen
0,2994 mit gebete unde mit wache
0,2995 mit manigem ungemache
0,2996 vile vaste si widerstuonten
0,2997 der unreinen sünden
0,2998 den vleischlîchen lüsten
0,2999 under iren brusten
0,3000 daz si getwædigeten ire vleisch
0,3001 unde gereinigeten iren geist
0,3002 dâ enzwischen is michel strît
0,3003 urliuge in alle zît
0,3004 swer mit dem geiste
0,3005 widerstêt dem vleische
0,3006 daz er daz verwinnet
0,3007 den sige dâr über gewinnet
0,3008 dem gibet got ze lône
0,3009 di êwigen krône
0,3010 dâ in himelrîche
0,3011 den engelen gelîche
0,3012 di dâ heizent virtutes

0,3013 mit den sint si gewes
0,3014 daz sprichet tugende
0,3015 wande si ze lobe dem himelischen küninge
0,3016 alle tugentlîche
0,3017 ne wolten niht entwîchen
0,3020 des tiuveles wille
0,3021 überlût unde stille
0,3022 der si vaste ane vaht
0,3023 beide tac unde naht
0,3024 dem begunden si si widervehten
0,3025 mit allen iren kreften
0,3026 si tâten über ire bruste
0,3027 daz geistlîche gerüste
0,3028 di geistlîchen wâfen
0,3029 ne wolten si niwet lâzen
0,3030 di wâren vile wole gare
0,3031 gezeichent zuo der gotes schare
0,3032 in dem volcwîge
0,3033 ne wolten si niet entwîchen
0,3034 si ne wolten niwet vliehen dannen
0,3035 si volgeten vaste dem vanen
0,3036 den dâ truoc vagere
0,3037 Krist ire venere
0,3038 ze allervordereste an der schare
0,3039 vaste îleten si dare
0,3040 zuo dem kriuze vrône
0,3041 dâ Krist schône
0,3042 den grimmigen tôt ane nam
0,3043 dâ er den tiuvel mit verwan
0,3044 si warten ireme hêrren
0,3045 mit michelen êren
0,3046 si ne wurden sîn niwet irre
0,3047 si ne wolten sich von ime niwet verren
0,3048 wande si mit ime wolten belîben
0,3049 in dem êwigen lîbe
0,3050 si wâren guote knehte
0,3051 unde begunden starke vehten
0,3052 daz si gewunnen den sige
0,3053 unde beherten den vride
0,3054 daz si daz dâ mite erwurben
0,3055 dô si hier ersturben
0,3056 daz si hine quâmen
0,3057 zuo den êwigen genâden
0,3058 dô was iz in liebe ergangen
0,3059 dô wurden si wole entvangen
0,3060 von ire hûsgenôzen
0,3061 mit vröuweden grôzen
0,3062 mit micheleme lobe

0,3063 in den oberesten hove
0,3064 dâ er selbe dâ ist
0,3065 der vile heiliger Krist
0,3066 keiser aller küninge
0,3067 hêrre aller tugende
0,3068 dâ setzet er si in di banke
0,3069 unde beginnet in allen danken
0,3070 aller der arbeit
0,3071 der ir dechein ie durch in erleit
0,3072 aller sîner holde
0,3073 di ime dienen wolten
0,3074 der wile er dâr beiten
0,3075 unde beginnet in dâ bereiten
0,3076 di allerbezzeste wirtschaf
0,3077 di von anegenge ie geschach
0,3078 dô si alle koment dare
0,3079 von swelicher diete sô si varent
0,3080 er selbe ist ire truhtsæze
0,3081 er beginnet si wole æzen
0,3082 vile ebene er si al zesamene gatet
0,3083 vile wole er si alle gesatet
0,3084 sô beginnet er si wæten
0,3085 al nâch iren tæten
0,3086 mit sô getânen gewande
0,3087 daz si âne schande
0,3088 mügen tragen mit êren
0,3089 vore ire vile lieben hêrren
0,3090 daz ne mac niet verglîzen
0,3091 niemer ûz slîzen
0,3092 daz ist iemer niuwe
0,3093 si sulen mit ime bûwen
0,3094 in der himelischen Jerusalêm
0,3095 di dâ niemer sol zegên
0,3096 sider ne werrent in niemer mêr
0,3097 weder leit noch sêr
0,3098 weder hunger noch durst
0,3099 nacketage noch vrost
0,3100 noch necheiner slahten ungemach
0,3101 weder naht noch tac
0,3102 sîner genâden er an in gedenket
0,3103 selbe er in schenket
0,3104 den allerbezzesten lît
0,3105 daz ist der êwige lîp
0,3106 des iemer enbizze
0,3107 nieman ne mac wizzen
0,3108 di genâde unde di wünne
0,3109 der ruoche uns got gunnen
0,3110 di Krist den hât bereitet

Referenzkorpus Mittelhochdeutsch v2.0 (https://linguistics.rub.de/rem) 65

https://linguistics.rub.de/rem


M103: Der arme Hartmann: Rede vom Glauben Normalisierter Lesetext

0,3111 di sîner genâden beitent
0,3112 genâde hêrre genâde
0,3113 hêrre Krist genâde
0,3114 dû geruoche dich erbarmen
0,3115 mîn mennischen armen
0,3116 unde ruoche mir des gevromen
0,3117 daz ich müeze dar komen
0,3118 zuo der dîner wirtschaf
0,3119 in daz êwige gemach
0,3120 dâ dû selbe wirt bist
0,3121 genædic hêrre heilige Krist
0,3122 aller dîner holden
0,3123 di dir dienen wolten
0,3124 der bis dû zuoversiht
0,3125 den gewîches dû niht
0,3126 di von dir sint gewichen
0,3127 di werdent alle beswichen
0,3128 di müezen dingen swie dû wilt
0,3129 der vîande bis dû vrideschilt
0,3130 diz ist des heiligen geistes rât
0,3131 swer sô den mit ime hât
0,3132 dise werlt beginnet ime leiden
0,3133 manic gêt aleine
0,3134 in einen vinsteren walt
0,3135 unde lît sich in di gotes gewalt
0,3136 unde lîdet dâr inne
0,3137 durch di gotes minne
0,3138 beide hunger unde durst
0,3139 nacketagen unde vrost
0,3140 vile manic ungemach
0,3141 beide tage unde naht
0,3142 dâ wonet er in den höleren
0,3143 in bergen unde in telren
0,3144 er trinket wazzer unde izzet krût
0,3145 unde wirdet gote vile trût
0,3146 wande er ime dienet âne veichen
0,3147 er tuot dicke durch in zeichen
0,3148 daz er deme liute
0,3149 dâ mite gediute
0,3150 daz er gewislîche wære
0,3151 gotes dienære
0,3152 daz er hier werde geêret
0,3153 unde gotes lop mit ime gemêret
0,3154 den wâren gotes holden
0,3155 di daz tuon wolten
0,3156 ire herze bran ininnen
0,3157 in der gotes minne
0,3158 des hât in got vile wole gelônet

0,3159 nû hât er si gekroenet
0,3160 dâ in himelrîche
0,3161 den engelen gelîche
0,3162 di dâ heizent sêraphin
0,3163 got gap in den sin
0,3164 daz si ez gedâhten
0,3165 mit den werken vollenbrâhten
0,3166 biz an ire ende
0,3167 des sulen si sich iemer menden
0,3168 diz ist des heiligen geistes rât
0,3169 swer sô den mit ime hât
0,3170 der beginnet gote vlêhen
0,3171 er læzet eigen unde lêhen
0,3172 beide wîp unde kint
0,3173 di vriunde di ime liep sint
0,3174 schoene hov unde hûs
0,3175 er vert zuo klôster unde zuo klûs
0,3176 unde lîdet dâr inne
0,3177 durch di gotes minne
0,3178 manige grôze arbeit
0,3179 di er dâ understeit
0,3180 durch di gotes hulde
0,3181 daz er di verschulde
0,3182 swer daz volbrenget
0,3183 wie wole er daz bewendet
0,3184 deme gibet got zuo lône
0,3185 di êwigen krône
0,3186 dâ in himelrîche
0,3187 den engelen gelîche
0,3188 di dâ heizent Cherubin
0,3189 got gap in den sin
0,3190 daz si ez gedâhten
0,3191 mit den werken vollenbrâhten
0,3192 biz an ire ende
0,3193 des sulen si sich iemer menden
0,3194 diz ist des heiligen geistes rât
0,3195 swer den mit ime hât
0,3196 der beginnet vile dicke trahten
0,3197 in sîneme herzen ahten
0,3198 wie er wole biderbe
0,3199 sîn eigen unde sîn erbe
0,3200 daz gibet er an di gotes hûs
0,3201 selbe vert er dâr ûz
0,3202 durch di gotes êre
0,3203 daz er dâ mite gemêre
0,3204 gotes lop unde sîn dienest
0,3205 daz ist ime allerliebest
0,3206 daz er ez gote bekenne

0,3207 in sîn dienest wende
0,3208 durch di hoffenunge
0,3209 abelâz sîner sünde
0,3210 di daz tuon wolten
0,3211 zehenzicvalt wart iz in vergolten
0,3212 dâr umbe wart in gegeben
0,3213 der êwige leben
0,3214 wie mohten si ire erbe
0,3215 iemer baz biderben
0,3216 iemer baz bewenden
0,3217 si sulen sich iemer menden
0,3218 der genâden in himelrîche
0,3219 den engelen gelîche
0,3220 mit allen gotes heiligen
0,3221 daz sint di sæligen
0,3222 di dâ umbe ringent
0,3223 daz si gewinnent
0,3224 iz sî man oder wîp
0,3625 –[...] vermiten
0,3626 iz ist allez geschriben
0,3627 in novo testamento
0,3628 de Christi sacramento
0,3629 de reparatione per lavacrum regenerationis
0,3630 et spiritum sanctum renovationis
0,3631 et unam sanctam catholicam
0,3632 et apostolicam eccleſiam.
0,3633 ich geloube eine heiligen kristenheit
0,3634 di allîchen wârheit
0,3635 di di apostoli lêrten
0,3636 dô si di werlt bekêrten
0,3637 zuo dem êwigen gote
0,3638 nâch Kristes gebote
0,3639 daz is wâr unde reht
0,3640 er sî hêrre oder kneht
0,3641 diernen unde vrouwen
0,3642 habent si iren gelouben
0,3643 in alwaltigen got
0,3644 unde behaltent sîne gebot
0,3645 di werdent gote anenæme
0,3646 sînem rîche bequæme
0,3647 des hilfet in di reinicheit
0,3648 der heiligen kristenheit
0,3649 di dâ wole gefundet steit
0,3650 an des heiligen Kristes wârheit
0,3651 der allez daz wille leisten
0,3652 daz er hât geheizen
0,3653 confiteor unum baptisma in remissione peccatorum
0,3654 di rede sulet ir hoeren

0,3655 ich geloube eine toufe
0,3656 di sich lâzent soufen
0,3657 in gotes namen in den ünden
0,3658 di werdent von iren sünden
0,3659 mit gotes genâden erlôst
0,3660 des hât uns Krist wole getrôst
0,3661 unser hêrre Jesus
0,3662 zuo sînen jungern redete er alsus
0,3663 “qui crediderit
0,3664 et baptizatus . fuerit . salvus . erit .”
0,3665 et exspecto resurrectionem mortuorum
0,3666 ûf erstên sulen di tôten
0,3667 mit ire vleische von deme grabe
0,3668 zuo deme jungesten tage
0,3669 des geloube ich bereite
0,3670 des sal ouch ich beiten
0,3671 vûle in der erden
0,3672 wanne di tac gewerde
0,3673 von himele sal danne kumen
0,3674 daz hân wir wærlîche vernomen
0,3675 der vile heilige Krist
0,3676 der unse loesære ist
0,3677 mit allen sînen heiligen
0,3678 daz sint di sæligen
0,3679 mit aller himelischen hêrschaft
0,3680 di heiligen engele sint daz
0,3681 sô wile er lônen danne
0,3682 wîben unde mannen
0,3683 al nâch ire werken
0,3684 er wile rihten starke
0,3685 daz lôn wirdet in bereite
0,3686 nâch ire arbeite
0,3687 einem iewelicheme alse er getuot
0,3688 iz sî übel oder guot
0,3689 unde er wirdet vunten
0,3690 in sîner lezzesten stunten
0,3691 sô er sînen lîp endet
0,3692 von dirre werlte gewendet
0,3693 et vitam venturi saeculi
0,3694 vernemet waz di rede sî
0,3695 di rede alsus quît
0,3696 ich geloube den êwigen lîp
0,3697 der kümftigen werlte
0,3698 di dâ iemer ist werente
0,3699 der niemer ne zegêt
0,3700 di dâ gewislîche bestêt
0,3701 iemer âne ende
0,3702 dise rede wile ich enden

0,3703 alsus zwizlîche
0,3704 sweme daz misselîche
0,3705 der bedenke sich sân
0,3706 wâr umbe ich daz habe getân
0,3707 di rede in des dâ vore innet
0,3708 wile er sich des versinnen
0,3709 genædic hêrre heilige Krist
0,3710 dû dâ aller der trôst bist
0,3711 di sich genâden zuo dir versehent
0,3712 unde in dînen namen vaste jehent
0,3713 dîner genâden bite ich dich
0,3714 hêrre der gewere mich
0,3715 daz dû mir gebes daz heil
0,3716 daz ich müeze haben teil
0,3717 mit dînen lieben holden
0,3718 di dir dienen wolten
0,3719 di dich begonden minnen
0,3720 mit allen iren sinnen
0,3721 di ire gelouben an dich habeten
0,3722 ire noete dir klageten
0,3723 di dir wole getrûweten
0,3724 ire sünde sich geriuweten
0,3725 di dich hêrre vorhten
0,3726 unde guote dinc worhten
0,3727 den ire sünde wart vergeben
0,3728 di den êwigen leben
0,3729 von dînen genâden hânt besezzen
0,3730 hêrre dû geruoche ouch mîn niet vergezzen
0,3731 daz mir sô wole gelinge
0,3732 des wesen in mînen gedinge
0,3733 alle mit ire gebete
0,3734 zuo deme himelischen gote
0,3735 di dâ hoerent sprechen
0,3736 dise rede rechenen
0,3737 di ich arme Hartman
0,3738 von deme heiligen gelouben hân getân
0,3739 mit inniclîcher genste
0,3740 diu mêr unse künste
0,3741 alsô lützel wæren
0,3742 zuo sô getâner lêre
0,3743 konden wir unse rede baz
0,3744 gerne tæten wir daz
0,3745 daz wir dâr umbe dæhten
0,3746 daz wir si vüre bræhten
0,3747 beide zuo ruome unde zuo lobe
0,3748 deme alles waltenten gote
0,3749 den von rehte loben sal
0,3750 sîn geschefnisse überal

0,3751 daz weist dû hêrre selbe wole
0,3752 mîn wille ist dir niet verholen
0,3753 dîne gotelîchen ougen
0,3754 di sehent alle tougen
0,3755 alle herzen sint dir offen
0,3756 nechein gedanc ist vore dir beslozzen
0,3757 guot wille dir genüeget
0,3758 swer sich dâ mite rüemet
0,3759 sufficit tibi bona voluntas
0,3760 qui vivis et regnas
0,3761 trinus et unus
0,3762 rex benedictus
0,3763 nû wile ich dich loben hêrre Krist
0,3764 wande dû wærlîche bist
0,3765 rex regum
0,3766 et dominus dominantium
0,3767 keiser aller küninge
0,3768 hêrre aller tugende
0,3769 dû ne erstirbes niemer mê
0,3770 alsô dû tæte wîlen êr
0,3771 daz dû di martere verdoles
0,3772 daz dû ûzer helle geholes
0,3773 daz hâs dû hêrre eines getân
0,3774 des salt iemer ruom unde lop hân
0,3775 von dînen genâden mügen wir daz bewaren
0,3776 daz wir zuo der helle niet ne varen
0,3777 wole wir dir hôrchen
0,3778 di himelischen porten
0,3779 di sint uns offen
0,3780 des müezen wir wole hoffen
0,3781 daz dû uns daz erwürbe
0,3782 dô dû an deme kriuze erstürbe
0,3783 nû rihtes dû iemer mêre
0,3784 wâre got hêrre
0,3785 mit deme vatere unde mit deme heiligen geiste
0,3786 hêrren allerbezzeste
0,3787 von werlte zuo werlte
0,3788 iemer mê ze lebene
0,3789 âmen sulen wir sprechen
0,3790 des ne sal uns niet vermechen
0,3791 wir ne sulen in iemer êren
0,3792 unsen loesære
0,3793 wande er uns alsô wole hât getrôst
0,3794 von deme übelen tiuvele erlôst
0,3795 wir ne sulen niwet wanken
0,3796 wir sulen gote iemer danken
0,3797 daz er mit sînen gensten
0,3798 uns armen mennischen

0,3799 alsô guot unde alsô genædic was
0,3800 deo dicamus gratias

